
Acht do dhéanamh socrú maidir le hOifig an Ombudsman Seirbhísí Airgeadais agus 
Pinsean a bhunú agus do thabhairt feidhmeanna di; do dhéanamh socrú maidir le daoine 
a cheapadh ar a dtabharfar an tOmbudsman agus an Leas-Ombudsman; do dhéanamh 
socrú maidir le nós imeachta gearán; do dhéanamh socrú maidir le hachomhairc i ndáil 
le breitheanna ón Ombudsman; do dhéanamh socrú maidir le Comhairle an Ombudsman 
um Sheirbhísí Airgeadais, Biúró an Ombudsman um Sheirbhísí Airgeadais agus oifig 
an Ombudsman Pinsean a dhíscaoileadh; do dhéanamh socrú maidir le Comhairle an 
Ombudsman Seirbhísí Airgeadais agus Pinsean a bhunú; d’aisghairm forálacha áirithe 
d’Acht an Bhainc Cheannais, 1942 agus d’Acht na bPinsean, 1990 agus do leasú an Achta 
um Shaoráil Faisnéise, 2014; agus do dhéanamh socrú i dtaobh nithe gaolmhara. 

[26 Iúil 2017]

Achtaítear ag an Oireachtas mar a leanas:

CUID 1

Réamhráiteach agus Ginearálta

Gearrtheideal agus tosach feidhme

1.	 (1)	 Féadfar Acht an Ombudsman Seirbhísí Airgeadais agus Pinsean, 2017 a ghairm den 
Acht seo.

	 (2)	 Tiocfaidh an tAcht seo i ngníomh cibé lá nó laethanta a cheapfaidh an tAire le hordú 
nó le horduithe i gcoitinne nó faoi threoir aon chríoch nó foráil áirithe agus féadfar 
laethanta éagsúla a cheapadh amhlaidh chun críoch éagsúil nó le haghaidh forálacha 
éagsúla.

Léiriú

2.	 (1)	 San Acht seo—

		  ciallaíonn “Acht 1942” Acht an Bhainc Cheannais, 1942;

		  ciallaíonn “Acht 1990” Acht na bPinsean, 1990;

		  ciallaíonn “Acht 1995” an tAcht um Chreidmheas do Thomhaltóirí, 1995;

		  ciallaíonn “Acht 2004” an tAcht um Bainistíocht na Seirbhíse Poiblí (Earcaíocht agus 
Ceapacháin), 2004;

		  ciallaíonn “Acht 2014” Acht na gCuideachtaí, 2014;

		  ciallaíonn “tairbhí iarbhír nó féideartha”—

		  (a)	 i ndáil le gearán a bhaineann le soláthraí pinsean, comhalta, comhalta seachtrach, 
aon duine ba chomhalta, aon chleithiúnaí marthanach de chomhalta éagtha, aon 
duine a éilíonn gur comhalta nó gur cleithiúnaí marthanach de chomhalta éagtha 
é nó í, ranníocóir le CCSP, ionadaí pearsanta dlíthiúil do chomhalta éagtha nó 
do ranníocóir éagtha, baintreach, baintreach fir nó céile nó páirtnéir sibhialta 
marthanach comhalta éagtha nó ranníocóra éagtha nó aon duine a bhfuil teideal 
aige nó aici faoi scéim, agus

		  (b)	 i ndáil le gearán a bhaineann le soláthraí seirbhíse airgeadais, tomhaltóir, aon 
chleithiúnaí marthanach de thomhaltóir, ionadaí pearsanta dlíthiúil do thomhaltóir 
éagtha, baintreach, baintreach fir nó céile nó páirtnéir sibhialta marthanach 
tomhaltóra éagtha nó aon duine a bhfuil teideal conarthach aige nó aici tairbhe a 
bhaint as seirbhís airgeadais fhadtéarmach;

		  ciallaíonn “Banc” Banc Ceannais na hÉireann;

		  ciallaíonn “gearán” gearán arna dhéanamh de réir an Achta seo i ndáil le hiompar 
soláthraí seirbhíse airgeadais nó soláthraí pinsean a shonraítear in alt 44(1)(a) agus (b) 
faoi seach;

		  ciallaíonn “gearánach” duine a dhéanann gearán faoi alt 44(1), is é sin le rá—

		  (a)	 tomhaltóir,

		  (b)	 tairbhí iarbhír nó féideartha,

		  (c)	 duine a ghníomhaíonn thar ceann tairbhí iarbhír nó féideartha, nó

		  (d)	 duine d’aicme a shonraítear i rialacháin arna ndéanamh ag an Aire faoi alt 4;

		  ciallaíonn “tomhaltóir”, i ndáil le seirbhís airgeadais—

		  (a)	 (i)	 duine nádúrtha, nach bhfuil ag gníomhú i gcúrsa gnó,

			  (ii)	 trádálaí aonair, comhpháirtíocht, club iontaobhais nó carthanas (nach comhlacht 
corpraithe), a raibh láimhdeachas bliantúil de €3 mhilliún nó níos lú aige sa 
bhliain airgeadais a bhí aige roimhe sin (de réir bhrí alt 288 d’Acht 2014), nó

			  (iii)	 comhlacht ionchorpraithe—

				    (I)	 a raibh láimhdeachas bliantúil de €3 mhilliún nó níos lú aige sa bhliain 
airgeadais a bhí aige roimhe sin (de réir bhrí alt 288 d’Acht 2014), agus

				   (II)	 nach comhlacht corpraithe is comhalta de ghrúpa cuideachtaí (de réir bhrí alt 
8 d’Acht 2014) a raibh comhláimhdeachas bliantúil aige (de chuid an ghrúpa 

Cd.1 A.2

cuideachtaí sa bhliain airgeadais roimhe sin (de réir bhrí alt 288 d’Acht 2014) 
de mhéid is mó ná €3 mhilliún,

				    agus—

				   (A)	 ar custaiméir é de chuid soláthraí seirbhíse airgeadais,

				   (B)	 ar duine nó comhlacht é ar thairg soláthraí seirbhíse airgeadais seirbhís 
airgeadais a sholáthar dó nó di, nó

				   (C)	 a d’iarr go soláthrófaí seirbhís airgeadais dó,

		  (b)	 tomhaltóir ar chustaiméir é, i ndáil le comhaontú creidmheasa, de chuid an tsoláthraí 
seirbhíse airgeadais i gcás go dtugann gnólacht seirbhísithe creidmheasa faoi 
sheirbhísiú creidmheasa i leith an chomhaontaithe creidmheasa lena mbaineann,

		  (c)	 tairbhí iarbhír nó féideartha de chuid seirbhíse airgeadais, nó

		  (d)	 fostaí nó iarfhostaí a bhfuil teideal chun sochair aige nó aici as plean leanúna 
ioncaim;

		  ciallaíonn “tomhaltóir”, i ndáil le táirge pinsin, tairbhí iarbhír nó féideartha de chuid 
scéime pinsean ceirde, CBS iontaobhais nó CCSP a chreideann gur fhulaing sé nó sí 
caillteanas airgeadais de bharr dhrochriarachán na scéime, an iontaobhais nó an CCSP, 
de réir mar a bheidh;

		  tá le “Comhairle” an bhrí a thugtar dó le halt 37;

		  tá le “comhaontú creidmheasa” an bhrí a thugtar dó in alt 28 d’Acht an Bhainc 
Ceannais, 1997;

		  tá le “seirbhísiú creidmheasa” an bhrí a thugtar dó in alt 28 d’Acht an Bhainc Ceannais, 
1997;

		  tá le “gnólacht seirbhísithe creidmheasa” an bhrí a thugtar dó in alt 28 d’Acht an Bhainc 
Ceannais, 1997;

		  ciallaíonn “caomhnóir” foras airgeadais a cheaptar chun urrúis nó sócmhainní eile de 
chuid scéime a shealbhú, cibé acu i bhfoirm fhisiciúil nó leictreonach;

		  ciallaíonn “Leas-Ombudsman um Sheirbhísí Airgeadais” duine arna cheapadh nó 
arna ceapadh ag Comhairle an Ombudsman um Sheirbhísí Airgeadais faoi alt 57BJ(1) 
d’Acht 1942;

		  tá le “Leas-Ombudsman” an bhrí a thugtar dó le halt 8(1)(b);

		  ciallaíonn “comhlachtaí díscaoilte”—

		  (a)	 Biúró an Ombudsman um Sheirbhísí Airgeadais,

		  (b)	 Comhairle an Ombudsman um Sheirbhísí Airgeadais, agus

		  (c)	 oifig an Ombudsman Pinsean;

		  forléireofar “lá bunaithe” de réir alt 6;

Cd.1 A.2

		  ciallaíonn “comhalta seachtrach”, i ndáil le scéim, aon duine a leanfaidh, tar éis é nó í a 
bheith glactha mar chomhalta faoi rialacha na scéime, de bheith i dteideal aon sochair 
faoin scéim i leith tréimhse seirbhíse fad a bheidh sé nó sí ar fostú lasmuigh den Stát;

		  folaíonn “seirbhísí airgeadais” táirgí airgeadais;

		  ciallaíonn “Ombudsman um Sheirbhísí Airgeadais” duine arna cheapadh nó arna 
ceapadh ag Comhairle an Ombudsman um Sheirbhísí Airgeadais faoi alt 57BJ(1) 
d’Acht 1942;

		  ciallaíonn “Biúró an Ombudsman um Sheirbhísí Airgeadais” an biúró arna bhunú le 
halt 57BI d’Acht 1942;

		  ciallaíonn “Comhairle an Ombudsman um Sheirbhísí Airgeadais” an chomhairle arna 
bunú le halt 57BC d’Acht 1942;

		  ciallaíonn “soláthraí seirbhíse airgeadais” aon cheann díobh seo a leanas:

		  (a)	 soláthraí rialáilte seirbhíse airgeadais de réir bhrí alt 2(1) d’Acht 1942;

		  (b)	 idirghabhálaí creidmheasa a cheanglaítear a údarú ag an gCoimisiún um Iomaíocht 
agus Cosaint Tomhaltóirí faoi Chuid XI d’Acht 1995;

		  (c)	 geallbhróicéir a cheanglaítear a údarú ag an gCoimisiún um Iomaíocht agus Cosaint 
Tomhaltóirí faoi alt 8 den Acht Geallbhróicéirí, 1964;

		  (d)	 creidiúnaí maidir le comhlíonadh a oibleagáidí nó a hoibleagáidí faoi Acht 1995 
agus—

			   (i)	 faoi chonradh chun creidmheas a sholáthar do thomhaltóir, agus

			  (ii)	 faoi aon chonradh ráthaíochta a bhaineann leis an gcreidmheas sin a sholáthar;

		  (e)	 úinéir earraí atá faoi réir fruilcheannaigh faoi chomhaontú fruilcheannaigh maidir le 
comhlíonadh a oibleagáidí nó a hoibleagáidí faoi Acht 1995 agus—

			   (i)	 faoi chonradh don fhruilcheannach, agus

			  (ii)	 faoi aon chonradh ráthaíochta a bhaineann leis an gcomhaontú fruilcheannaigh 
nó aon cheart chun na hearraí a ghnóthú ón bhfruilitheoir faoin gcomhaontú 
fruilcheannaigh;

		  (f)	 úinéir earraí atá faoi réir comhaontaithe fruilithe tomhaltóra maidir le comhlíonadh 
a oibleagáidí nó a hoibleagáidí faoi Acht 1995 agus—

			   (i)	 faoi chomhaontú fruilithe tomhaltóra, agus

			  (ii)	 faoi aon chonradh ráthaíochta a bhaineann leis an gcomhaontú fruilithe 
tomhaltóra nó aon cheart chun na hearraí a ghnóthú ón bhfruilitheoir faoin 
gcomhaontú fruilithe tomhaltóra;

		  (g)	 iasachtóir morgáiste de réir bhrí alt 2 d’Acht 1995;

		  (h)	 aon duine eile d’aicme a shonraítear i rialacháin arna ndéanamh ag an Aire faoi alt 
4;

		  tá le “tobhach tionscail seirbhísí airgeadais” an bhrí a thugtar dó le halt 43;

Cd.1 A.2

		  ciallaíonn “plean leanúna ioncaim” conradh árachais arna thógáil amach ag fostóir 
(cibé acu i dteannta le fostaithe nó nach ea), is conradh atá deartha chun ioncam a íoc le 
fostaí ar theagmhais áirithe atá sonraithe sa chonradh do tharlú, is teagmhais a fhágann 
nach bhféadfaidh an fostaí leanúint de na dualgais faoina chonradh fostaíochta nó 
faoina conradh fostaíochta a chomhlíonadh ar bhonn fadtéarmach;

		  ciallaíonn “bainisteoir infheistíochta” aon duine a cheaptar chun cistí scéime a 
bhainistiú nó chun ráiteas polasaithe infheistíochta agus prionsabail na n-iontaobhaithe 
a chur i ngníomh;

		  ciallaíonn “seirbhís airgeadais fhadtéarmach”—

		  (a)	 faoi réir mhír (b), seirbhís airgeadais arb ionann a ré agus téarma seasta 5 bliana 
agus aon mhí amháin, nó níos mó, ach, d’ainneoin go bhféadfadh gurb é 5 bliana 
agus aon mhí amháin (nó níos mó) a dtéarma comhiomlán, ní thagann faoi réim na 
míre seo sraith téarmaí comhleanúnacha i leith ré seirbhíse airgeadais (ar choinníoll 
nach ionann fad aon cheann ar leith acu agus 5 bliana agus aon mhí amháin, nó níos 
faide), nó

		  (b)	 seirbhís airgeadais is árachas saoil a bhfuil feidhm, de bhua Rialachán 4 de na 
Rialacháin sin, ag Rialacháin Chreata na gComhphobal Eorpach (Árachas Saoil), 
1994 (I.R. Uimh. 360 de 1994) maidir leis (nach árachas saoil a thagann faoi réim 
Aicme VII a mhínítear sa chéad Iarscríbhinn a ghabhann leo), is cuma ar socraíodh 
téarma an árachais saoil sin ag tréimhse shonraithe féilire nó nár socraíodh;

		  ciallaíonn “comhalta”—

		  (a)	 i ndáil le scéim, faoi réir ailt 62 agus 154 d’Acht 1990, aon duine a leanfaidh, tar éis 
é nó í a bheith glactha mar chomhalta faoi rialacha na scéime, de bheith i dteideal 
aon sochair faoin scéim i leith tréimhse seirbhíse fad atá sé nó sí ar fostú laistigh 
den Stát, agus

		  (b)	 i ndáil le CBS iontaobhais, aon duine dá dtugann, nó dá dtabharfaidh, a 
ghníomhaíochtaí nó a gníomhaíochtaí ceirde teideal chun sochair scoir (de réir bhrí 
Airteagal 6 de Threoir 2003/41/CE an 3 Meitheamh 2003 ó Pharlaimint na hEorpa 
agus ón gComhairle1) de réir rialacha an CBS iontaobhais;

		  ciallaíonn “Aire” an tAire Airgeadais;

		  ciallaíonn “scéim pinsean ceirde” aon scéim nó comhshocraíocht seachas scéim pinsean 
thar lear de réir bhrí alt 770(1) den Acht Comhdhlúite Cánacha, 1997—

		  (a)	 atá ar áireamh in ionstraim nó comhaontú amháin nó níos mó,

		  (b)	 faoi réir alt 154 d’Acht 1990, a sholáthraíonn sochair nó a fhéadfaidh sochair a 
sholáthar i ndáil le fostaithe atá i bhfostaíocht de thuairisc ar bith laistigh den Stát, 
agus

		  (c)	 (i)	 atá ceadaithe ag na Coimisinéirí Ioncaim chun críoch Chaibidil 1 de Chuid 30 
den Acht Comhdhlúite Cánacha, 1997,

			  (ii)	 is scéim nó comhshocraíocht a bhfuil iarratas chun í a cheadú faoi Chaibidil 1 
de Chuid 30 den Acht Comhdhlúite Cánacha, 1997 á bhreithniú ina leith,

1	  I.O. Uimh. L 253, 23.09.2003, lch. 10

			  (iii)	 is scéim reachtúil lena mbaineann alt 776 den Acht Comhdhlúite Cánacha, 
1997,

			  (iv)	 is scéim lena mbaineann alt 790B den Acht Comhdhlúite Cánacha, 1997,

			   (v)	 is scéim, seachas scéim a shonraítear i bhfomhír (i), (ii) nó (iii), a n-íoctar 
a sochair go hiomlán nó go páirteach as airgead a sholáthraítear as an 
bPríomh-Chiste nó as airgead a sholáthraíonn an tOireachtas, nó

			  (vi)	 atá ceadaithe ag na Coimisinéirí Ioncaim chun críoch alt amháin nó níos mó 
díobh seo a leanas:

				    (I)	 alt 32 den Finance Act, 1921;

				   (II)	 alt 34 den Acht Airgeadais, 1958; nó

				   (III)	 alt 222 nó 229 den Acht Cánach Ioncaim, 1967;

		  tá le “Oifig” an bhrí a thugtar dó le halt 7(1);

		  tá le “Ombudsman” an bhrí a thugtar dó le halt 8(1)(a);

		  ciallaíonn “gníomhaire íocaíochta” duine arna cheapadh nó arna ceapadh ag 
iontaobhaithe scéime chun riaradh a dhéanamh ar shochair a íoc faoin scéim sin le 
tairbhithe agus chun aon dliteanas cánach a eascróidh as na sochair sin a bhailiú agus 
cuntas a thabhairt air;

		  ciallaíonn “soláthraí pinsean”, i ndáil le scéim, aon duine díobh seo a leanas:

		  (a)	 aon fhostóir a chloíonn leis an scéim;

		  (b)	 aon duine nó gnóthas a sholáthraíonn seirbhísí don scéim mar iontaobhaí, riarthóir, 
riarthóir cláraithe chun críocha Chuid VIA d’Acht 1990, sainchomhairleoir nó 
comhairleoir, bainisteoir infheistíochta, caomhnóir, gníomhaire íocaíochta, árachóir 
nó achtúire;

		  (c)	 aon duine a gcuirtear cur i ngníomh nó léirmhíniú rialacha na scéime ar a iontaoibh 
nó ar a hiontaoibh;

		  (d)	 aon duine eile d’aicme a shonraítear i rialacháin arna ndéanamh ag an Aire faoi alt 
4;

		  forléireofar “Ombudsman Pinsean” de réir alt 127 d’Acht 1990;

		  ciallaíonn “CCSP” cuntas coigiltis scoir phearsanta arna bhunú ag ranníocóir le 
soláthraí CCSP faoi théarmaí conradh CCSP;

		  ciallaíonn “scéim”, i ndáil le pinsean, scéim pinsean ceirde, CCSP nó CBS iontaobhais;

		  ciallaíonn “CBS iontaobhais” scéim iontaobhais de réir bhrí alt 784(4) den Acht 
Comhdhlúite Cánacha, 1997 atá ceadaithe ag na Coimisinéirí Ioncaim chun críocha alt 
784(4) nó 785(5) den Acht sin nó a bhfuil an t-iarratas chun í a cheadú faoi cheachtar de 
na forálacha sin á bhreithniú, seachas scéim iontaobhais nach ndéanann infheistiú ach 
amháin i bpolasaithe árachais saoil, ar leith ó shealúchais shealadacha in airgead chun 
críoch leachtaíochta.

	 (2)	 Aon fhocal nó abairt a úsáidtear san Acht seo agus a úsáidtear freisin in Acht 1942 nó in 
Acht 1990, beidh an bhrí chéanna leis nó léi san Acht seo atá leis nó léi i gceachtar de 
na hAchtanna sin, mura n-éilíonn an comhthéacs a mhalairt.

Caiteachais

3.	 (1)	 Déanfar na caiteachais a thabhóidh an tAire ag riaradh an Achta seo a íoc, a mhéid a 
cheadóidh an tAire Caiteachais Phoiblí agus Athchóirithe é, as airgead a sholáthróidh 
an tOireachtas.

	 (2)	 Maidir leis na caiteachais a thabhóidh an tOmbudsman le linn dó nó di a fheidhmeanna 
nó a feidhmeanna faoin Acht seo a chomhlíonadh—

		  (a)	 íocfar iad, a mhéid a bhaineann siad le himscrúdú a dhéanamh ar ghearáin maidir le 
soláthraithe seirbhíse airgeadais, as airgead a sholáthrófar leis an tobhach tionscail 
seirbhísí airgeadais, agus

		  (b)	 íocfar iad, a mhéid a bhaineann siad le himscrúdú a dhéanamh ar ghearáin maidir le 
soláthraithe pinsean, agus a mhéid a cheadóidh an tAire é, as airgead a sholáthróidh 
an tOireachtas.

	 (3)	 Bunófar ríomh na gcaiteachas a bheidh le gearradh ar an tobhach, faoi fho-alt (2)(a), 
agus ar an Oireachtas, faoi fho-alt (2)(b), ar an roinnt faoin gcéad d’ualach oibre oifig 
an Ombudsman idir—

		  (a)	 gearáin a bhaineann le soláthraithe seirbhíse airgeadais, agus

		  (b)	 gearáin a bhaineann le soláthraithe pinsean,

		  ar phléigh an tOmbudsman leo le linn na bliana airgeadais roimhe sin.

	 (4)	 Má eascraíonn aon saincheist i dtaobh an dtagann aon chaiteachais faoi réim mhír (a) 
nó (b) d’fho-alt (2), déanfar í a tharchur chuig an Aire, agus is breith chríochnaitheach í 
breith an Aire ar an ní.

Rialacháin

4.	 (1)	 Féadfaidh an tAire, cibé acu ar a thionscnamh nó ar a tionscnamh féin nó ar iarraidh 
a fháil ón Ombudsman, tar éis dul i gcomhairle leis an gComhairle agus leis an 
Ombudsman, d’fhonn so-rochtaineacht ar an Ombudsman a sholáthar do ghearánaigh, 
éifeachtúlacht oibriú oifig an Ombudsman a mhéadú, agus a cheadú go dtabharfaidh 
an tOmbudsman sásamh agus cúiteamh cuí do ghearánaigh, foráil a dhéanamh le 
rialacháin d’aon ní—

		  (a)	 dá dtagraítear san Acht seo mar ní atá forordaithe nó le forordú, nó

		  (b)	 chun a chumasú lánéifeacht a bheith le haon fhoráil den Acht seo.

	 (2)	 Gan dochar do ghinearáltacht fho-alt (1), féadfar le rialacháin faoin bhfo-alt sin—

		  (a)	 aicme nó aicmí daoine a fhorordú a fhéadfaidh gearán a dhéanamh faoi alt 44,

		  (b)	 ceanglais cháilitheachta aicme faoin bhfo-alt seo a fhorordú,

		  (c)	 aicme nó aicmí daoine a shonrú—

			   (i)	 chun críocha mhír (a) den mhíniú ar “soláthraí seirbhíse airgeadais”, nó

			  (ii)	 chun críocha mhír (d) den mhíniú ar “soláthraí pinsean”,

		  (d)	 nithe a fhorordú a bheidh le cur i gcuntas ag an Ombudsman le linn gearán a 
imscrúdú nó a bhreithniú,

		  (e)	 nósanna imeachta a fhorordú a bheidh le leanúint ag an Ombudsman le linn gearán 
a phróiseáil,

		  (f)	 imthosca a shonrú ina bhféadfaidh an tOmbudsman gearán a dhíbhe,

		  (g)	 aicme nó aicmí gearáin a fhorordú nach bhféadfar a dhéanamh leis an Ombudsman 
faoi alt 44,

		  (h)	 uasmhéid cúitimh a shonrú a fhéadfaidh an tOmbudsman a dhámhachtain do 
ghearánach faoi alt 60,

		  (i)	 na nithe a fhorordú a bheidh le cur i gcuntas chun teorainneacha láimhdeachais do 
ghearánaigh a ríomh.

	 (3)	 Gan dochar d’aon fhoráil den Acht seo, maidir le rialacháin faoin alt seo—

		  (a)	 féadfaidh cibé forálacha teagmhasacha, forlíontacha agus iarmhartacha a bheith 
iontu ar dealraitheach don Aire gur gá nó gur fóirsteanach iad chun críocha na 
rialachán, agus

		  (b)	 féadfar foráil éagsúil a dhéanamh leo maidir le himthosca, cásanna, aicmí nó 
cineálacha éagsúla.

	 (4)	 Gach rialachán a dhéanfar faoin Acht seo, leagfar é faoi bhráid gach Tí den Oireachtas 
a luaithe is féidir tar éis a dhéanta agus, má dhéanann ceachtar Teach acu sin, laistigh 
den 21 lá a shuífidh an Teach sin tar éis an rialachán a leagan faoina bhráid, rún a rith ag 
neamhniú an rialacháin, beidh an rialachán ar neamhní dá réir sin, ach sin gan dochar 
do bhailíocht aon ní a rinneadh roimhe sin faoin rialachán.

Aisghairm agus cúlghairm

5.	 (1)	 Aisghairtear na hAchtanna den Oireachtas a shonraítear i gCuid 1 de Sceideal 1 a 
mhéid a shonraítear i gcolún (4) den Chuid sin.

	 (2)	 Aisghairtear na hionstraimí reachtúla a shonraítear i gCuid 2 de Sceideal 1 a mhéid a 
shonraítear i gcolún (4) den Chuid sin.

CUID 2

Oifig an Ombudsman agus an Leas-Ombudsman a Bhunú

An lá bunaithe

6.	 Déanfaidh an tAire, le hordú, lá a cheapadh chun bheith ina lá bunaithe chun críocha an 
Achta seo.

Oifig an Ombudsman Seirbhísí Airgeadais agus Pinsean a bhunú

7.	 (1)	 An lá bunaithe, beidh arna bhunú comhlacht ar a dtabharfar Oifig an Ombudsman 
Seirbhísí Airgeadais agus Pinsean nó, sa Bhéarla, the Office of the Financial Services 
and Pensions Ombudsman (dá ngairtear an “Oifig” san Acht seo), chun na feidhmeanna 
a thugtar di leis an Acht seo a chomhlíonadh.

	 (2)	 Is é a bheidh san Oifig—

		  (a)	 an tOmbudsman Seirbhísí Airgeadais agus Pinsean,

		  (b)	 aon Leas-Ombudsman Seirbhísí Airgeadais agus Pinsean, agus

		  (c)	 na comhaltaí den fhoireann a cheapfar faoi alt 15.

An tOmbudsman agus an Leas-Ombudsman a cheapadh

8.	 (1)	 Déanfaidh an tAire, tar éis dul i gcomhairle leis an Aire Coimirce Sóisialaí, as measc 
daoine a mbeidh moladh déanta ag an tSeirbhís um Cheapacháin Phoiblí ina leith chun 
críocha an ailt seo de dhroim comórtas a sheoladh de réir Acht 2004 i leith gach ceann 
de na hoifigí sin, na daoine seo a leanas a cheapadh:

		  (a)	 duine chun oifig a shealbhú ar a dtabharfar an tOmbudsman Seirbhísí Airgeadais 
agus Pinsean nó, sa Bhéarla, the Financial Services and Pensions Ombudsman (dá 
ngairtear “Ombudsman” san Acht seo);

		  (b)	 duine chun oifig a shealbhú ar a dtabharfar an Leas-Ombudsman Seirbhísí 
Airgeadais agus Pinsean nó, sa Bhéarla, the Deputy Financial Services and 
Pensions Ombudsman (dá ngairtear “Leas-Ombudsman” san Acht seo).

	 (2)	 Ní dhéanfaidh an tSeirbhís um Cheapacháin Phoiblí, i ndáil le comórtas dá dtagraítear 
i bhfo-alt (1), moladh chun críocha an fho-ailt sin i leith breis agus 3 dhuine i leith aon 
fholúntais.

	 (3)	 Aon duine a bhí, díreach roimh thosach feidhme an ailt seo, ina Ombudsman um 
Sheirbhísí Airgeadais nó ina hOmbudsman um Sheirbhísí Airgeadais, measfar, ón 
tosach feidhme sin, é nó í a bheith ceaptha chun na hoifige sin faoin alt seo faoi réir na 
dtéarmaí agus na gcoinníollacha céanna a raibh feidhm acu maidir lena cheapachán nó 
lena ceapachán díreach roimh an tosach feidhme sin.

	 (4)	 Aon duine a bhí, díreach roimh an lá bunaithe, ina Leas-Ombudsman um Sheirbhísí 
Airgeadais, tiocfaidh sé nó sí, an lá bunaithe, chun bheith ina Leas-Ombudsman faoin 
alt seo faoi réir na dtéarmaí agus na gcoinníollacha céanna a raibh feidhm acu maidir 
lena cheapachán nó lena ceapachán díreach roimh an lá sin.

	 (5)	 Faoi réir fho-alt (4), beidh an tOmbudsman agus an Leas-Ombudsman araon i seilbh 
oifige ar feadh cibé tréimhse nach faide ná 5 bliana ó dháta a cheapacháin nó a 
ceapacháin de réir mar a chinnfidh an tAire.

	 (6)	 Aon duine a rachaidh a théarma nó a téarma oifige mar Ombudsman nó mar 
Leas-Ombudsman in éag trí imeacht aimsire, féadfaidh an tAire é nó í a athcheapadh 
mar an tOmbudsman nó an Leas-Ombudsman, de réir mar a bheidh.

	 (7)	 Sealbhóidh an tOmbudsman agus an Leas-Ombudsman oifig faoi réir cibé téarmaí 
agus coinníollacha (lena n-áirítear téarmaí agus coinníollacha a bhaineann le luach 

saothair, liúntais i leith caiteachas agus aoisliúntas) a chinnfidh an tAire, le toiliú an 
Aire Caiteachais Phoiblí agus Athchóirithe.

	 (8)	 Ní shealbhóidh an tOmbudsman agus an Leas-Ombudsman aon oifig ná fostaíocht eile 
ná ní sheolfaidh siad aon ghnó gan toiliú an Aire.

Comhaltas de cheachtar Teach den Oireachtas nó de Pharlaimint na hEorpa

9.	 (1)	 Más rud é, maidir leis an Ombudsman nó an Leas-Ombudsman—

		  (a)	 go n-ainmneofar é nó í chun bheith ina chomhalta nó ina comhalta de Sheanad 
Éireann,

		  (b)	 go dtoghfar é nó í chun bheith ina chomhalta nó ina comhalta de cheachtar Teach 
den Oireachtas nó chun bheith ina chomhalta nó ina comhalta de Pharlaimint na 
hEorpa, nó

		  (c)	 go measfar, faoi Chuid XIII den Dara Sceideal a ghabhann leis an Acht um 
Thoghcháin do Pharlaimint na hEorpa, 1997, é nó í a bheith tofa chun na 
Parlaiminte sin,

		  scoirfidh sé nó sí air sin de bheith ina Ombudsman nó ina hOmbudsman nó ina 
Leas-Ombudsman, de réir mar a bheidh.

	 (2)	 Más rud é, maidir le comhalta d’fhoireann na hOifige—

		  (a)	 go n-ainmneofar é nó í chun bheith ina chomhalta nó ina comhalta de Sheanad 
Éireann,

		  (b)	 go dtoghfar é nó í chun bheith ina chomhalta nó ina comhalta de cheachtar Teach 
den Oireachtas nó chun bheith ina chomhalta nó ina comhalta de Pharlaimint na 
hEorpa, nó

		  (c)	 go measfar, faoi Chuid XIII den Dara Sceideal a ghabhann leis an Acht um 
Thoghcháin do Pharlaimint na hEorpa, 1997, é nó í a bheith tofa chun na 
Parlaiminte sin,

		  beidh sé nó sí air sin ar iasacht ó fhostaíocht ag an Oifig agus ní íocfaidh an Oifig 
leis nó léi, ná ní bheidh sé nó sí i dteideal go bhfaighidh sé nó sí ón Oifig, aon luach 
saothair nó liúntais i leith na tréimhse dar tosach an tráth a ainmneofar nó a thoghfar é 
nó í amhlaidh, nó an tráth a mheasfar amhlaidh é nó í a bheith tofa amhlaidh (de réir 
mar a bheidh), agus dar críoch an tráth a scoirfidh an duine sin de bheith ina chomhalta 
nó ina comhalta den Teach sin nó den Pharlaimint sin, de réir mar a bheidh.

	 (3)	 Aon duine a bheidh, de thuras na huaire, i dteideal faoi Bhuan-Orduithe ceachtar Tí 
den Oireachtas suí sa Teach sin nó is comhalta de Pharlaimint na hEorpa, beidh sé nó 
sí, fad a bheidh sé nó sí i dteideal amhlaidh nó ina chomhalta nó ina comhalta den sórt 
sin, dícháilithe chun bheith ina chomhalta nó ina comhalta den Oifig nó d’fhoireann na 
hOifige.

An tOmbudsman gníomhach

10.	 (1)	 I gcás go mbeidh 2 Leas-Ombudsman nó níos mó ann, ceapfaidh an tAire duine acu sin 
chun gníomhú mar Ombudsman—

		  (a)	 le linn don Ombudsman a bheith as láthair,

Cd.2 A.8



17

[Uimh. 22.][2017.]
﻿﻿

Acht an Ombudsman Seirbhísí Airgeadais﻿
agus Pinsean, 2017.

		  (b)	 i gcás go mbeidh an tOmbudsman ar fionraí óna oifig nó óna hoifig,

		  (c)	 fad nach mbeidh ar chumas an Ombudsman a dhualgais nó a dualgais a 
chomhlíonadh ar aon chúis, nó

		  (d)	 le linn folúntas a bheith in oifig an Ombudsman.

	 (2)	 Ní cheapfar duine chun feidhmeanna an Ombudsman a chomhlíonadh ar feadh tréimhse 
leanúnaí is faide ná 12 mhí le linn folúntas a bheith in oifig an Ombudsman.

	 (3)	 Ní bheidh aon duine i dteideal ceapachán Leas-Ombudsman faoin alt seo chun gníomhú 
mar Ombudsman a cheistiú.

	 (4)	 Aon uair a bheidh Leas-Ombudsman ag gníomhú mar an tOmbudsman, measfar gurb é 
an tOmbudsman sin é nó í.

An tOmbudsman agus an Leas-Ombudsman a chur as oifig nó d’éirí as oifig

11.	 (1)	 Féadfaidh an tAire, aon tráth, an tOmbudsman nó an Leas-Ombudsman a chur as oifig 
más rud é, i dtuairim an Aire, go bhfuil an tOmbudsman nó an Leas-Ombudsman, de 
réir mar a bheidh, tar éis éirí éagumasach de dheasca easláinte ar a fheidhmeanna nó 
a feidhmeanna a chomhlíonadh, nó gur mhí-iompair sé nó sí é féin nó í féin mar a 
bheidh sonraithe, nó gur dealraitheach don Aire gur gá é nó í a chur as oifig chun go 
gcomhlíonfar feidhmeanna na hoifige go héifeachtach.

	 (2)	 I gcás go gcuirfear an tOmbudsman nó an Leas-Ombudsman as oifig faoin alt seo, 
cuirfidh an tAire faoi deara ráiteas a leagan faoi bhráid gach Tí den Oireachtas maidir 
leis na cúiseanna gur cuireadh as oifig é nó í.

	 (3)	 Féadfaidh an tOmbudsman nó an Leas-Ombudsman éirí as a oifig nó as a hoifig aon 
tráth trí litir a bheidh dírithe chun an Aire.

	 (4)	 Beidh éifeacht le héirí as oifig faoi fho-alt (3) ar an dáta is déanaí díobh seo a leanas—

		  (a)	 an dáta (más ann) a bheidh sonraithe sa litir, nó

		  (b)	 cibé dáta eile a chomhaontófar leis an Aire.

Feidhmeanna an Ombudsman

12.	 (1)	 Is í príomhfheidhm an Ombudsman gearáin a imscrúdú ar mhodh cuí atá i gcomhréir le 
nádúr an ghearáin—

		  (a)	 ar shlí neamhfhoirmiúil,

		  (b)	 trí idirghabháil,

		  (c)	 trí imscrúdú foirmiúil (lena n-áirítear éisteachtaí ó bhéal más gá), nó

		  (d)	 trí theaglaim de na slite dá dtagraítear i míreanna (a) go (c).

	 (2)	 Beidh ag an Ombudsman na cumhachtaí sin go léir is gá nó is fóirsteanach chun na 
feidhmeanna a thugtar leis an Acht seo a chomhlíonadh.

	 (3)	 Féachfaidh an tOmbudsman—

		  (a)	 le go mbeidh rochtain ag an bpobal air nó uirthi agus lena chinntiú go bpléifear 
le gearáin faoi iompar soláthraithe seirbhíse airgeadais nó soláthraithe pinsean ar 
mhodh neamhfhoirmiúil a bheidh éifeachtúil éifeachtach cothrom,

		  (b)	 le tuiscint an phobail ar ról agus ar fheidhmeanna an Ombudsman a fheabhsú,

		  (c)	 le tuiscint an phobail a fheabhsú ar shaincheisteanna a bhaineann le gearáin a 
bhreithníonn an tOmbudsman, trí na nithe seo a leanas a fhoilsiú—

			   (i)	 breitheanna, agus

			  (ii)	 nótaí treorach maidir le nósanna imeachta agus próisis,

			   agus

		  (d)	 le dul i mbun pléití le soláthraithe seirbhíse airgeadais agus soláthraithe pinsean 
chun caidreamh gníomhach agus oideachas tomhaltóirí a chur chun cinn maidir 
lena gcleachtais inmheánacha um réiteach díospóidí.

	 (4)	 Déanfaidh an tOmbudsman córais agus nósanna imeachta éifeachtúla éifeachtacha a 
bhunú agus a chothabháil chun gearáin a imscrúdú agus a bhreithniú ar mhodh tráthúil 
éifeachtach.

	 (5)	 A luaithe is indéanta tar éis an lae bunaithe, glacfaidh an tOmbudsman agus foilseoidh 
sé nó sí, ar mhodh a mbeidh rochtain ag an bpobal air go héasca, faisnéis i ndáil leis na 
nithe seo a leanas—

		  (a)	 gearánaigh do dhéanamh gearán, agus

		  (b)	 plé le gearáin ar gach ceann de na modhanna dá dtagraítear i bhfo-alt (1)(a) go (c).

	 (6)	 Gan dochar do ghinearáltacht fho-alt (1), le linn dó nó di a fheidhmeanna nó a 
feidhmeanna a chomhlíonadh faoin Acht seo, féadfaidh an tOmbudsman treoirlínte a 
ullmhú agus a fhoilsiú a bhaineann lena fheidhmeanna nó lena feidhmeanna faoi ailt 
12(1) agus 56(1).

	 (7)	 Féadfaidh an tOmbudsman, agus déanfaidh sé nó sí nuair a iarrfaidh an tAire air nó 
uirthi é—

		  (a)	 comhairle a thabhairt agus, de réir mar is cuí, moltaí a dhéanamh don Rialtas, 
don Aire, d’aon Aire eile den Rialtas nó d’aon Aire Stáit, i ndáil le haon tograí 
le haghaidh athrú reachtaíochta, nó aon ábhair bheartais eile, i dtaca le seirbhísí 
airgeadais nó le pinsin agus a bhaineann le feidhmeanna an Ombudsman, agus

		  (b)	 aon tograí is cuí leis nó léi a chur faoi bhráid an Aire, aon Aire eile den Rialtas 
nó aon Aire Stáit, tar éis dul i gcomhairle le cibé daoine is cuí leis nó léi, ag 
féachaint do na tograí a bheidh le cur isteach, is tograí chun aon achtachán a leasú, 
nó le haghaidh achtacháin nua, i dtaca le seirbhísí airgeadais nó le pinsin agus a 
bhaineann le feidhmeanna an Ombudsman.

	 (8)	 Faoi réir an Achta seo, beidh an tOmbudsman neamhspleách le linn a fheidhmeanna nó 
a feidhmeanna a chomhlíonadh.

	 (9)	 Féadfaidh an tOmbudsman a údarú agus a ordú d’aon Leas-Ombudsman nó d’aon 
chomhalta d’fhoireann an Ombudsman aon cheann de na feidhmeanna (lena n-áirítear 

ordacháin a thabhairt faoi alt 60(4) nó 61(2) ) a thugtar don Ombudsman leis an Acht 
seo a chomhlíonadh.

	 (10)	 Féadfaidh an tOmbudsman aon údarú nó aon ordachán arna thabhairt faoi fho-alt (9) a 
chúlghairm.

	 (11)	 Faoi réir an Achta seo, fad a bheidh an tOmbudsman ag plé le gearán áirithe, 
gníomhóidh sé nó sí ar mhodh neamhfhoirmiúil, de réir cothromais agus coinsias maith 
agus de réir thuillteanais shubstaintiúla an ghearáin, gan aird mhíchuí a thabhairt ar aon 
ní teicniúil ná ar fhoirm dhlíthiúil.

Feidhmeanna an Leas-Ombudsman

13.	 (1)	 Laistigh de raon an údaráis a thugtar don Ombudsman faoi alt 12(1), féadfaidh an 
Leas-Ombudsman aon cheann de na feidhmeanna a thugtar don Ombudsman leis an 
Acht seo nó le haon achtachán eile a chomhlíonadh.

	 (2)	 Aon ghníomh a bheidh déanta nó fágtha gan déanamh ag an Leas-Ombudsman de réir 
fho-alt (1), measfar é a bheith déanta nó fágtha gan déanamh ag an Ombudsman.

	 (3)	 Beidh an Leas-Ombudsman, faoi réir an Achta seo, neamhspleách le linn na 
feidhmeanna faoi fho-alt (1) a chomhlíonadh, ach amháin—

		  (a)	 go gcomhlíonfaidh sé nó sí ordacháin a thabharfaidh an tOmbudsman faoi alt 12(9), 
agus

		  (b)	 go gcoinneoidh sé nó sí an tOmbudsman ar an eolas go rialta faoi chomhlíonadh a 
fheidhmeanna nó a feidhmeanna go ginearálta.

Tuarastal agus aoisliúntas

14.	 (1)	 San alt seo, ciallaíonn “sochar aoisliúntais” aon phinsean, aisce nó liúntas eile is 
iníoctha le duine nó i leith duine a scoireann de bheith ina Ombudsman nó ina 
hOmbudsman, ina Leas-Ombudsman nó ina chomhalta nó ina comhalta d’fhoireann na 
hOifige.

	 (2)	 Íocfar leis an Ombudsman agus an Leas-Ombudsman cibé luach saothair agus liúntais 
(lena n-áirítear liúntais taistil agus chothaithe) a chinnfidh an tAire, le toiliú an Aire 
Caiteachais Phoiblí agus Athchóirithe.

	 (3)	 Féadfaidh an tAire, le toiliú an Aire Caiteachais Phoiblí agus Athchóirithe, cibé 
scéim nó scéimeanna a dhéanamh agus a chur i gcrích lena ndeonófar sochair 
aoisliúntais d’aon duine nó i leith aon duine (lena n-áirítear an tOmbudsman agus an 
Leas-Ombudsman) nach dtagann chun bheith ina chomhalta nó ina comhalta den Scéim 
Pinsean Seirbhíse Poiblí Aonair ar theacht dó nó di chun bheith ina chomhalta nó ina 
comhalta d’fhoireann an Ombudsman.

	 (4)	 Socrófar le scéim faoin alt seo tráth scoir agus coinníollacha scoir na ndaoine go léir a 
mbeidh sochair aoisliúntais iníoctha leo nó ina leith faoin scéim nó faoi na scéimeanna, 
agus féadfar tráthanna agus coinníollacha éagsúla a shocrú i leith aicmí éagsúla daoine.

	 (5)	 Féadfaidh an tAire, aon tráth, le toiliú an Aire Caiteachais Phoiblí agus Athchóirithe, 
scéim nó scéimeanna a dhéanamh agus a chur i gcrích lena leasófar nó lena 
gcúlghairfear scéim faoin alt seo.

	 (6)	 Beidh i scéim faoin alt seo foráil le haghaidh achomhairc i gcoinne breith a bhaineann 
le sochar aoisliúntais faoin scéim.

	 (7)	 Déanfar scéim faoin alt seo a leagan faoi bhráid gach Tí den Oireachtas a luaithe is 
féidir tar éis a déanta agus, má dhéanann ceachtar Teach acu sin, laistigh den 21 lá a 
shuífidh an Teach sin tar éis an scéim sin a leagan faoina bhráid, rún a rith ag neamhniú 
na scéime, beidh an scéim ar neamhní dá réir sin, ach sin gan dochar do bhailíocht aon 
ní a rinneadh roimhe sin faoin scéim.

	 (8)	 Má eascraíonn aon díospóid maidir le héileamh aon duine ar aon sochar aoisliúntais, nó 
maidir le méid aon sochair aoisliúntais, is iníoctha de bhun scéim nó scéimeanna faoin 
alt seo, cuirfear an díospóid sin faoi bhráid an Aire agus tarchuirfidh an tAire í chuig an 
Aire Caiteachais Phoiblí agus Athchóirithe agus is breith chríochnaitheach a bheidh i 
mbreith an Aire Caiteachais Phoiblí agus Athchóirithe.

	 (9)	 Aon duine a bhí, díreach roimh an lá bunaithe, ina chomhalta nó ina comhalta de scéim 
aoisliúntais arna bunú—

		  (a)	 faoi Scéim Aoisliúntais Ombudsman agus Leas-Ombudsman Bhiúró an 
Ombudsman um Sheirbhísí Airgeadais, 2016 (I.R. Uimh. 209 de 2016), nó

		  (b)	 faoi Scéim Aoisliúntais Foirne Bhiúró an Ombudsman um Sheirbhísí Airgeadais, 
2016 (I.R. Uimh. 210 de 2016),

		  beidh sé nó sí i dteideal, an lá bunaithe agus dá éis, leanúint de bheith ina chomhalta nó 
ina comhalta den scéim de réir na dtéarmaí sin den scéim a bheidh i bhfeidhm ó am go 
ham.

Foireann an Ombudsman

15.	 (1)	 Faoi réir fho-alt (4), féadfaidh an tOmbudsman daoine a cheapadh chun bheith ina 
gcomhaltaí d’fhoireann a oifige nó a hoifige agus féadfaidh sé nó sí a ndualgais a 
chinneadh.

	 (2)	 Beidh ceapacháin faoi fho-alt (1) faoi réir—

		  (a)	 Acht 2004, agus

		  (b)	 Achtanna Rialaithe na Stát-Seirbhíse, 1956 go 2005.

	 (3)	 Féadfar daoine a cheapadh faoi fho-alt (1)—

		  (a)	 mar shainchomhairleoirí nó mar chomhairleoirí de réir alt 16,

		  (b)	 ar chonradh le haghaidh seirbhísí,

		  (c)	 ar bhonn buan, nó

		  (d)	 ar bhonn sealadach nó páirtaimseartha.

	 (4)	 Déanfaidh an tOmbudsman, le ceadú an Aire agus le toiliú an Aire Caiteachais Phoiblí 
agus Athchóirithe, na nithe seo a leanas a chinneadh—

		  (a)	 na téarmaí agus coinníollacha fostaíochta (lena n-áirítear téarmaí agus coinníollacha 
a bhaineann le luach saothair agus liúntais) a bheidh ag foireann a cheapfar faoin alt 
seo, agus

		  (b)	 na gráid d’fhoireann a oifige nó a hoifige agus an líon foirne ag gach grád.

	 (5)	 Beidh aird ag an Ombudsman ar bheartas an Rialtais maidir le luach saothair fostaithe 
de chuid na hearnála poiblí, ar an líon foirne agus ar an mbeartas i leith foirne a bheidh 
ceadaithe go foriomlán agus ar aon ordacháin a thabharfaidh an tAire Caiteachais 
Phoiblí agus Athchóirithe ó am go ham chun éifeacht a thabhairt do na beartais sin.

	 (6)	 Déanfaidh comhaltaí d’fhoireann an Ombudsman a bhfeidhmeanna a chomhlíonadh 
faoi stiúradh agus rialú an Ombudsman.

	 (7)	 Féadfaidh an tOmbudsman a údarú do dhuine a cheapfar faoi fho-alt (1) aon cheann de 
na feidhmeanna a thugtar don Ombudsman leis an Acht seo a chomhlíonadh.

	 (8)	 Féadfaidh an tOmbudsman údarú arna dhéanamh faoi fho-alt (7) a chúlghairm.

	 (9)	 I gcás go mbeidh duine údaraithe chun feidhmeanna a chomhlíonadh faoi fho-alt (7), 
déanfar tagairtí san Acht seo don Ombudsman a léamh, a mhéid a bhaineann na tagairtí 
leis na feidhmeanna is ábhar don údarú, mar thagairtí don duine údaraithe.

	 (10)	 Aon ghníomh nó ní a dhéanann duine faoi réim an údaráis arna thabhairt ag an 
Ombudsman, tá an fheidhm aige agus an éifeacht chéanna leis a bheadh aige nó leis dá 
mba é nó í an tOmbudsman a rinne é.

	 (11)	 Féadfaidh comhalta d’fhoireann an Ombudsman feidhmeanna arna n-údarú faoi fho-alt 
(7) a chomhlíonadh saor ó aon chur isteach ó aon duine eile, ach amháin go ndéanfaidh 
an comhalta den fhoireann—

		  (a)	 ordacháin arna dtabhairt ag an Ombudsman nó ag an Leas-Ombudsman faoi alt 
12(9) nó faoi fho-alt (6) a chomhlíonadh, agus

		  (b)	 an tOmbudsman nó an Leas-Ombudsman a choimeád ar an eolas maidir le 
comhlíonadh a fheidhmeanna nó a feidhmeanna i gcoitinne.

Sainchomhairleoirí agus comhairleoirí

16.	 (1)	 Féadfaidh an tOmbudsman, le ceadú an Aire agus le toiliú an Aire Caiteachais Phoiblí 
agus Athchóirithe, ó am go ham, cibé sainchomhairleoirí nó comhairleoirí a fhruiliú a 
mheasfaidh sé nó sí is gá chun a fheidhmeanna nó a feidhmeanna a chomhlíonadh.

	 (2)	 Aon táillí a bheidh dlite do shainchomhairleoir nó do chomhairleoir a fhruileofar 
faoin alt seo, íocfar iad as cistí a bheidh faoina réir ag an Ombudsman, ag féachaint do 
threoirlínte a eiseoidh an tAire nó an tAire Caiteachais Phoiblí agus Athchóirithe ó am 
go ham.

	 (3)	 Faoi réir aon treoirlínte ón Rialtas maidir le sainfháil phoiblí, le Rialacháin an Aontais 
Eorpaigh (Dámhachtain Conarthaí Údaráis Phoiblí), 2016 (I.R. Uimh. 284 de 2016) 
agus leis an gCód Iompair do Chomhlachtaí Stáit a chomhlíonadh, féadfaidh an 
tOmbudsman foireann na hOifige a fhorlíonadh trí chonarthaí le haghaidh seirbhísí a 
dhéanamh chun cabhrú leis an Ombudsman de réir mar is gá.

Faisnéis rúnda

17.	 (1)	 San alt seo, folaíonn “faisnéis rúnda” faisnéis a mbeidh sé ráite ina leith ag an 
Ombudsman gur faisnéis rúnda í, maidir le faisnéis áirithe nó maidir le faisnéis d’aicme 
nó de thuairisc áirithe.

	 (2)	 Ní dhéanfaidh duine, mura n-údaróidh an tOmbudsman nó mura gceanglófar le dlí 
é, aon fhaisnéis rúnda a nochtadh is faisnéis a gheobhaidh sé nó sí le linn dualgais a 
chomhlíonadh, nó de thoradh dualgais a bheith comhlíonta aige nó aici, mar aon duine 
díobh seo a leanas:

		  (a)	 an Leas-Ombudsman;

		  (b)	 comhalta den Chomhairle;

		  (c)	 comhalta d’fhoireann an Ombudsman;

		  (d)	 sainchomhairleoir nó comhairleoir don Ombudsman arna cheapadh nó arna ceapadh 
faoi alt 16.

	 (3)	 Ní oibreoidh fo-alt (2) chun bac a chur ar nochtadh faisnéise—

		  (a)	 i dtuarascáil chuig an Ombudsman, nó

		  (b)	 ag an Ombudsman, nó thar ceann an Ombudsman, d’Aire den Rialtas.

	 (4)	 Aon duine a sháraíonn fo-alt (2), déanann sé nó sí cion agus dlífear, ar é nó í a chiontú 
go hachomair, fíneáil d’Aicme A a chur air nó uirthi.

	 (5)	 D’ainneoin fho-alt (2), féadfaidh—

		  (a)	 an tOmbudsman,

		  (b)	 an Leas-Ombudsman,

		  (c)	 comhalta den Chomhairle,

		  (d)	 comhalta d’fhoireann na hOifige, nó

		  (e)	 sainchomhairleoir nó comhairleoir don Ombudsman arna cheapadh nó arna ceapadh 
faoi alt 16,

		  faisnéis a nochtadh do chomhalta den Gharda Síochána is faisnéis a d’fhéadfadh a 
bheith bainteach, i dtuairim an duine lena mbaineann, le déanamh ciona (cibé acu is 
cion é faoin Acht seo nó nach ea).

Malartú faisnéise agus comhoibriú

18.	 (1)	 San alt seo, ciallaíonn “údaráis rialála” an Banc, an Coimisiún um Iomaíocht agus 
Cosaint Tomhaltóirí agus an tÚdarás Pinsean.

	 (2)	 Comhoibreoidh an Chomhairle agus an tOmbudsman leis na húdaráis rialála d’fhonn a 
chinntiú go n-oibreoidh an tAcht seo ar shlí a chuidíonn le hard-leas tomhaltóirí agus 
tairbhithe iarbhír nó féideartha seirbhísí airgeadais nó pinsean a chur chun cinn agus a 
chuidíonn le gearáin a láimhseáil go héifeachtúil éifeachtach.

	 (3)	 D’ainneoin aon ní atá in aon achtachán, féadfaidh an tOmbudsman, d’fhonn 
feidhmeanna an Ombudsman faoin Acht seo a chomhlíonadh, faisnéis a shealbhaíonn 
an tOmbudsman a aistriú chuig na húdaráis rialála.

	 (4)	 Féadfaidh an tOmbudsman, nó déanfaidh an tOmbudsman ar údarás rialála a iarraidh 
air nó uirthi i scríbhinn déanamh amhlaidh, taifid nó cóipeanna de thaifid nó faisnéis 

a bhaineann le nithe sonraithe nó le nithe de chineál sonraithe is iomchuí maidir le 
comhlíonadh fheidhmeanna an údaráis rialála a sholáthar don údarás rialála sin.

	 (5)	 Féadfaidh an Chomhairle nó an tOmbudsman moltaí a dhéanamh leis na húdaráis 
rialála maidir le bearta a d’fhéadfadh na comhlachtaí sin a dhéanamh—

		  (a)	 chun plé go héifeachtach le patrúin shíorleanúnacha gearán arna ndéanamh ina 
gcoinne seo a leanas—

			   (i)	 soláthraithe seirbhíse airgeadais sonraithe,

			  (ii)	 aicme shonraithe de sholáthraithe seirbhíse airgeadais,

			  (iii)	 soláthraithe pinsean sonraithe, nó

			  (iv)	 aicme shonraithe de sholáthraithe pinsean,

		  (b)	 chun feabhas a chur ar an tslí ar a bpléann soláthraithe seirbhíse airgeadais nó 
soláthraithe pinsean le gearáin a dhéantar ina gcoinne, nó

		  (c)	 chun plé go héifeachtach le haon ní eile a bhaineann le leasanna tomhaltóirí agus 
tairbhithe iarbhír nó féideartha seirbhísí airgeadais nó pinsean a chur chun cinn.

	 (6)	 Aon duine a nochtann faisnéis faoin alt seo nó chun críocha an ailt seo, ní thabhaíonn sé 
nó sí dliteanas mar gheall ar chlúmhilleadh ná dliteanas sibhialta eile toisc an nochtadh 
agus dá thoisc sin amháin.

	 (7)	 Ní dhéanann aon ní san alt seo difear d’oibleagáid ná do chumhacht chun faisnéis a 
sholáthar in aon achtachán eile.

	 (8)	 Gan dochar d’alt 33AK d’Acht 1942, féadfaidh an Banc, ar iarraidh a fháil ón  
Ombudsman, bailíochtú a thabhairt d’aon fhaisnéis a sholáthróidh an tOmbudsman dó 
faoin alt seo agus a úsáidfear chun an tobhach tionscail seirbhísí airgeadais a ríomh, a 
mhéid a bheidh na sonraí sin ar fáil don Bhanc chun an fhaisnéis sin a bhailíochtú.

	 (9)	 Féadfaidh an tOmbudsman agus údarás rialála meabhrán tuisceana a dhéanamh ina 
leagfar amach na téarmaí faoina gcomhaontóidh siad éifeacht a thabhairt d’aon cheann 
de na nithe a luaitear i bhfo-ailt (2), (4) agus (5)(a) go (c).

Meastachán bliantúil ar ioncam agus caiteachas

19.	 (1)	 Déanfaidh an tOmbudsman, tráth nach déanaí ná 3 mhí roimh thús gach bliana 
airgeadais, nó laistigh de cibé tréimhse fhadaithe a cheadóidh an Chomhairle—

		  (a)	 socrú chun ráiteas a ullmhú ina leagfar amach meastacháin ar ioncam agus 
caiteachas oifig an Ombudsman don bhliain sin, agus

		  (b)	 an ráiteas a leagan faoi bhráid na Comhairle lena cheadú.

	 (2)	 Maidir leis an ráiteas dá dtagraítear i bhfo-alt (1)—

		  (a)	 sonrófar ann na méideanna a mheastar a bhaileofar agus a ghnóthófar le linn na 
bliana airgeadais lena mbaineann ó fhorchur an tobhaigh tionscail seirbhísí 
airgeadais,

		  (b)	 sonrófar ann méid an mhaoinithe bheartaithe ón Oireachtas a bheidh le comhaontú 
ag an Aire,

		  (c)	 leagfar amach ann an tobhach tionscail seirbhísí airgeadais atá beartaithe don 
bhliain sin,

		  (d)	 leagfar amach ann na caiteachais mheasta a bheidh le híoc as airgead a sholáthróidh 
an tOireachtas don bhliain sin, agus

		  (e)	 sonrófar ann aon fhoinsí eile a mheastar a bhfaighfear cistí astu le linn na bliana sin 
chun maoiniú a dhéanamh ar chur i gcrích fheidhmeanna an Ombudsman agus na 
méideanna a mheastar a chruinneofar ó na foinsí sin.

	 (3)	 Sula gcuirfear an ráiteas dá dtagraítear i bhfo-alt (1) faoi bhráid na Comhairle lena 
cheadú, déanfaidh an tOmbudsman sonraí na meastachán dá dtagraítear i bhfo-alt (2) a 
sholáthar don Chomhairle agus, a luaithe is indéanta tar éis na sonraí sin a sholáthar di, 
tabharfaidh an Chomhairle a tuairimí maidir leis na meastacháin sin don Ombudsman.

Cuntais agus iniúchadh

20.	 (1)	 Coimeádfaidh an tOmbudsman i cibé foirm a cheadóidh an tAire, i leith gach bliana 
airgeadais, na cuntais go léir is cuí agus is gnách ar an airgead go léir a bheidh faighte 
nó caite ag an Ombudsman ag comhlíonadh feidhmeanna faoin Acht seo, lena n-áirítear 
cuntas ioncaim agus caiteachais agus clár comhardaithe agus, go háirithe, coimeádfaidh 
sé nó sí na cuntais speisialta sin go léir a ordóidh an tAire ó am go ham.

	 (2)	 Tráth nach déanaí ná 4 mhí tar éis dheireadh na bliana airgeadais lena mbaineann na 
cuntais, déanfaidh an tOmbudsman na cuntais a bheidh á gcoimeád faoin alt seo a chur 
faoi bhráid an Ard-Reachtaire Cuntas agus Ciste lena n-iniúchadh.

	 (3)	 Díreach tar éis an iniúchta dá dtagraítear i bhfo-alt (2), tíolacfaidh an tOmbudsman don 
Aire—

		  (a)	 cóipeanna de na cuntais iniúchta, lena n-áirítear an cuntas ioncaim agus caiteachais, 
an clár comhardaithe agus cibé cuntais eile (más ann) a bheidh á gcoimeád faoin alt 
seo de réir mar a ordóidh an tAire, agus

		  (b)	 tuarascáil an Ard-Reachtaire Cuntas agus Ciste maidir leis na cuntais iniúchta.

	 (4)	 A luaithe is indéanta tar éis na cuntais iniúchta agus tuarascáil an Ard-Reachtaire 
Cuntas agus Ciste a fháil, cuirfidh an tAire faoi deara cóipeanna díobh a leagan faoi 
bhráid gach Tí den Oireachtas.

Taifid chuntasaíochta

21.	 (1)	 Coimeádfaidh an tOmbudsman i cibé foirm a cheadóidh an tAire na cuntais agus na 
taifid go léir is cuí agus is gnách ar an airgead go léir a bheidh faighte nó caite aige nó 
aici.

	 (2)	 Déanfaidh an tOmbudsman na taifid chuntasaíochta dá dtagraítear i bhfo-alt (1) a 
chur ar fáil gach tráth réasúnach lena n-iniúchadh ag an Aire nó ag aon chomhalta den 
Chomhairle.

Cuntasacht an Ombudsman don Choiste um Chuntais Phoiblí

22.	 (1)	 Déanfaidh an tOmbudsman, aon uair a cheanglófar air nó uirthi i scríbhinn déanamh 
amhlaidh ag an gCoiste de Dháil Éireann arna bhunú faoi Bhuan-Orduithe Dháil 
Éireann chun scrúdú a dhéanamh ar na cuntais leithreasa agus ar thuarascálacha an 

Ard-Reachtaire Cuntas agus Ciste agus chun tuarascáil a thabhairt orthu do Dháil 
Éireann (dá ngairtear an “Coiste” san alt seo), fianaise a thabhairt don Choiste sin i 
ndáil leis na nithe seo a leanas—

		  (a)	 rialtacht agus cuibheas na n-idirbheart arna dtaifeadadh, nó a cheanglaítear a 
thaifeadadh, in aon leabhar nó taifead eile cuntais atá faoi réir a iniúchta ag an 
Ard-Reachtaire Cuntas agus Ciste agus a cheanglaítear ar an Ombudsman faoin 
Acht seo a ullmhú,

		  (b)	 barainneacht agus éifeachtúlacht an Ombudsman i dtaca le húsáid acmhainní,

		  (c)	 na córais, na nósanna imeachta agus na cleachtais a úsáideann an tOmbudsman 
chun éifeachtacht a chuid oibríochtaí a mheas, agus

		  (d)	 aon ní a dhéanann difear don Ombudsman agus dá dtagraítear—

			   (i)	 i dtuarascáil speisialta ón Ard-Reachtaire Cuntas agus Ciste faoi alt 11(2) 
d’Acht an Ard-Reachtaire Cuntas agus Ciste (Leasú), 1993, nó

			  (ii)	 in aon tuarascáil eile ón Ard-Reachtaire Cuntas agus Ciste (a mhéid a bhaineann 
sé le ní a shonraítear i mír (a), (b) nó (c)) a leagtar faoi bhráid Dháil Éireann.

	 (2)	 Le linn a dhualgais nó a dualgais a chomhlíonadh faoin alt seo, ní dhéanfaidh an 
tOmbudsman ceist a chur ná tuairim a nochtadh i dtaobh tuillteanas aon bheartais de 
chuid an Rialtais nó de chuid Aire den Rialtas ná i dtaobh tuillteanas cuspóirí beartais 
den sórt sin.

Cuntasacht an Ombudsman do Choistí Oireachtais eile

23.	 (1)	 San alt seo, ciallaíonn “Coiste” Coiste arna cheapadh ag ceachtar Teach den Oireachtas 
nó ag dhá Theach an Oireachtais i gcomhar, seachas—

		  (a)	 an Coiste dá dtagraítear in alt 22,

		  (b)	 an Coiste um Leasanna Chomhaltaí Dháil Éireann nó an Coiste um Leasanna 
Chomhaltaí Sheanad Éireann, nó

		  (c)	 fochoiste de Choiste dá dtagraítear i mír (a) nó (b).

	 (2)	 Faoi réir fho-alt (3), láithreoidh an tOmbudsman os comhair Coiste, ar iarraidh a fháil i 
scríbhinn ón gCoiste, chun cuntas a thabhairt ar riarachán ginearálta na hOifige.

	 (3)	 Ní cheanglófar ar an Ombudsman cuntas a thabhairt os comhair Coiste ar aon ní—

		  (a)	 atá, a bhí nó a fhéadfaidh a bheith sa todhchaí, ina ábhar d’imeachtaí os comhair 
cúirte nó binse (lena n-áirítear oifigeach breithnithe agus an Chúirt Oibreachais) sa 
Stát, nó

		  (b)	 a bhaineann le gearán sonrach a bhí nó atá faoi imscrúdú ag an Ombudsman, nó a 
cuireadh faoina bhráid nó faoina bráid.

	 (4)	 Más é tuairim an Ombudsman gur ní lena mbaineann fo-alt (3) aon ní a n-iarrtar air nó 
uirthi cuntas a thabhairt ina leith os comhair Coiste, cuirfidh sé nó sí an tuairim sin agus 
na cúiseanna atá leis an tuairim in iúl don Choiste agus, mura dtabharfar an fhaisnéis 
don Choiste tráth a bheidh an tOmbudsman os a chomhair, tabharfar an fhaisnéis 
amhlaidh i scríbhinn.

	 (5)	 I gcás go mbeidh a thuairim nó a tuairim curtha in iúl do Choiste ag an Ombudsman 
faoi fho-alt (4) agus nach dtarraingeoidh an Coiste siar an iarraidh dá dtagraítear i  
bhfo-alt (2), a mhéid a bhaineann sé le ní is ábhar don tuairim sin—

		  (a)	 féadfaidh an tOmbudsman, tráth nach déanaí ná 42 lá tar éis don Choiste an bhreith 
uaidh gan an iarraidh a tharraingt siar a chur in iúl dó nó di, iarratas a dhéanamh 
chuig an Ard-Chúirt ar mhodh achomair chun an cheist i dtaobh an ní lena 
mbaineann fo-alt (3) é an ní a chinneadh, nó

		  (b)	 féadfaidh cathaoirleach an Choiste iarratas den sórt sin a dhéanamh thar ceann an 
Choiste,

		  agus cinnfidh an Ard-Chúirt an ní.

	 (6)	 Go dtí go gcinnfear iarratas faoi fho-alt (5), ní láithreoidh an tOmbudsman os comhair 
an Choiste chun cuntas a thabhairt ar an ní is ábhar don iarratas.

	 (7)	 Má chinneann an Ard-Chúirt gur ní an ní lena mbaineann a bhfuil feidhm ag fo-alt (3) 
maidir leis , tarraingeoidh an Coiste siar an iarraidh dá dtagraítear i bhfo-alt (2), ach má 
chinneann an Ard-Chúirt nach bhfuil feidhm ag fo-alt (3), láithreoidh an tOmbudsman 
os comhair an Choiste chun cuntas a thabhairt ar an ní.

	 (8)	 Le linn dó nó di a dhualgais nó a dualgais a chomhlíonadh faoin alt seo, ní dhéanfaidh 
an tOmbudsman ceist a chur nó tuairim a nochtadh i dtaobh tuillteanas aon bheartais de 
chuid an Rialtais nó de chuid Aire den Rialtas nó i dtaobh tuillteanas cuspóirí beartais 
den sórt sin.

Tuarascáil bhliantúil an Ombudsman

24.	 (1)	 Déanfaidh an tOmbudsman, tráth nach déanaí ná 6 mhí tar éis dheireadh bliana 
airgeadais—

		  (a)	 tuarascáil bhliantúil a ullmhú maidir le comhlíonadh fheidhmeanna an Ombudsman 
le linn na bliana sin, agus

		  (b)	 an tuarascáil a chur faoi bhráid na Comhairle.

	 (2)	 A luaithe is féidir tar éis an tuarascáil bhliantúil dá dtagraítear i bhfo-alt (1) a fháil, 
tíolacfaidh an Chomhairle an tuarascáil don Aire agus don Aire Coimirce Sóisialaí.

	 (3)	 A luaithe is féidir tar éis an tuarascáil bhliantúil dá dtagraítear i bhfo-alt (1) a fháil, 
cuirfidh an tAire faoi deara an tuarascáil a leagan faoi bhráid gach Tí den Oireachtas.

	 (4)	 Beidh i dtuarascáil bhliantúil—

		  (a)	 faisnéis i cibé foirm agus maidir le cibé nithe a ordóidh an tAire, agus

		  (b)	 cóip de na cuntais iniúchta dá dtagraítear in alt 20 don bhliain airgeadais lena 
mbaineann,

		  ach ní fhorléireofar aon ní san fho-alt seo mar ní lena gceanglaítear ar an Ombudsman 
faisnéis a áireamh ar dóigh, i dtuairim an Ombudsman, go ndéanfaí dochar do 
chomhlíonadh a fheidhmeanna nó a feidhmeanna dá n-áireofaí sa tuarascáil sin í.

	 (5)	 Maidir le tuarascáil bhliantúil arna leagan faoi bhráid gach Tí den Oireachtas faoi 
fho-alt (3), déanfaidh an tOmbudsman socrú chun í a fhoilsiú ar an idirlíon a luaithe is 
indéanta tar éis an tuarascáil a leagan amhlaidh.

Tuarascálacha áirithe eile a fhoilsiú

25.	 (1)	 San alt seo, tá le “ainm gnó” an bhrí a thugtar dó san Acht um Chlárú Ainmneacha Gnó, 
1963.

	 (2)	 Tráth nach déanaí ná 3 mhí tar éis dheireadh gach bliana airgeadais, foilseoidh an 
tOmbudsman tuarascáil ina mbeidh na nithe seo a leanas—

		  (a)	 achoimre ar na gearáin go léir a rinneadh leis an Ombudsman sa bhliain airgeadais 
roimhe sin,

		  (b)	 athbhreithniú ar threochtaí agus patrúin i ndáil le gearáin a rinneadh leis an 
Ombudsman,

		  (c)	 miondealú ar an modh ar ar pléadh leis na gearáin go léir a rinneadh leis an 
Ombudsman le linn na bliana airgeadais roimhe sin, agus

		  (d)	 achoimre ar thoradh na ngearán go léir a críochnaíodh nó a foirceannadh, lena 
n-áirítear anailís ar ghearáin a réitíodh le linn na bliana airgeadais roimhe sin.

	 (3)	 Féadfaidh an tOmbudsman, ó am go ham, cibé tuarascálacha eile is cuí leis nó léi i 
ndáil le comhlíonadh na bhfeidhmeanna faoin Acht seo a ullmhú agus a leagan faoi 
bhráid an Aire.

	 (4)	 Féadfaidh an tOmbudsman tuarascálacha maidir le nithe eile a fhoilsiú má mheasann sé 
nó sí gurb é leas an phobail é déanamh amhlaidh.

	 (5)	 Má mheasann an tOmbudsman gurb é leas an phobail é déanamh amhlaidh, féadfaidh 
sé nó sí an fhaisnéis a shonraítear i bhfo-alt (7) a áireamh i dtuarascáil faoi fho-alt (2) 
maidir le gach soláthraí seirbhíse airgeadais a thagann faoi réim fho-alt (6).

	 (6)	 Tagann soláthraí seirbhíse airgeadais faoi réim an fho-ailt seo más rud é, sa bhliain 
airgeadais roimhe sin, gur fionnadh go raibh seasamh, seasamh substaintiúil nó 
seasamh páirteach le 3 ghearán nó níos mó arna ndéanamh leis an Ombudsman i leith 
an tsoláthraí seirbhíse airgeadais.

	 (7)	 Is í an fhianaise dá dtagraítear i bhfo-alt (5)—

		  (a)	 ainm an tsoláthraí seirbhíse airgeadais, lena n-áirítear aon ainm trádála agus ainm 
gnó (nó iar-ainm trádála agus ainm gnó),

		  (b)	 más infheidhme, céannacht aon ghrúpa cuideachtaí dá bhfuil an soláthraí seirbhíse 
airgeadais ina chomhalta nó ina comhalta, agus

		  (c)	 líon na ngearán ar fionnadh go raibh seasamh, seasamh substaintiúil nó seasamh 
páirteach leo i leith an tsoláthraí seirbhíse airgeadais sa bhliain airgeadais roimhe 
sin.

	 (8)	 Chun críocha fho-alt (7)(b), tá le “grúpa cuideachtaí” an bhrí chéanna atá leis in alt 8(3) 
d’Acht 2014.

	 (9)	 Chun críocha dhlí an chlúmhillte, is faoi phribhléid iomlán a bheidh foilsiú na faisnéise 
a shonraítear i bhfo-alt (7) i dtuarascáil faoi fho-alt (2).

	 (10)	 Ní nochtfar céannacht aon ghearánaigh i dtuarascáil faoi fho-alt (2) ná ní fhoilseofar 
aon ní sa tuarascáil lena bhféadfaí aon ghearánach a shainaithint, mura dtoilíonn an 
gearánach i scríbhinn leis an bhfoilsiú sin.

	 (11)	 Chun críocha an ailt seo, i gcás go mbeidh achomharc déanta ag páirtí le gearán i 
gcoinne bhreith an Ombudsman gur fionnadh go raibh seasamh, seasamh substaintiúil 
nó seasamh páirteach le gearán, measfar gur fionnadh an gearán amhlaidh más rud é, 
agus sna cásanna seo amháin—

		  (a)	 go ndaingneofar an bhreith (arna mhodhnú nó gan mhodhnú) ar achomharc,

		  (b)	 go dtarraingeofar an t-achomharc siar, go scriosfaidh an Ard-Chúirt amach é nó go 
dtréigfear é.

Plean straitéiseach

26.	 (1)	 A luaithe is indéanta tar éis an lae bunaithe, agus ina dhiaidh sin tráth nach luaithe ná 
6 mhí roimh dheireadh gach tréimhse 3 bliana tar éis lá cothrom an lae sin agus tráth 
nach déanaí ná deireadh gach tréimhse den sórt sin, déanfaidh an tOmbudsman plean 
straitéiseach a ullmhú agus a chur faoi bhráid na Comhairle i leith na tréimhse 3 bliana 
díreach tar éis na bliana ina gcuirfear an plean straitéiseach faoi bhráid na Comhairle 
amhlaidh.

	 (2)	 Sonrófar sa phlean straitéiseach dá dtagraítear i bhfo-alt (1) na nithe seo a leanas:

		  (a)	 cuspóirí an Ombudsman;

		  (b)	 nádúr agus raon na ngníomhaíochtaí a bheidh le gabháil de láimh ag an 
Ombudsman;

		  (c)	 na straitéisí agus na beartais chun cuspóirí an Ombudsman a bhaint amach;

		  (d)	 spriocanna agus critéir chun feidhmíocht an Ombudsman a mheasúnú.

	 (3)	 Maidir le plean straitéiseach chun críocha an ailt seo, beidh sé de réir aon cheanglais a 
dtabharfaidh an Chomhairle fógra i scríbhinn don Ombudsman ina dtaobh i ndáil leis 
an bhfoirm ina mbeidh an plean straitéiseach le hullmhú.

	 (4)	 A luaithe is féidir tar éis plean straitéiseach dá dtagraítear i bhfo-alt (1) a cheadú, 
cuirfidh an Chomhairle an plean faoi bhráid an Aire.

	 (5)	 A luaithe is féidir tar éis an plean straitéiseach dá dtagraítear i bhfo-alt (1) a fháil, 
déanfaidh an tAire socrú chun an plean a leagan faoi bhráid gach Tí den Oireachtas.

	 (6)	 Déanfaidh an tOmbudsman—

		  (a)	 socrú chun plean straitéiseach arna leagan faoi bhráid gach Tí den Oireachtas de 
réir fho-alt (5) a fhoilsiú ar an idirlíon a luaithe is indéanta tar éis an plean a leagan 
amhlaidh, agus

		  (b)	 gach beart is indéanta le réasún chun an plean straitéiseach a chur i ngníomh a 
luaithe is féidir tar éis é a leagan amhlaidh de réir mhír (a).

CUID 3

Feidhmeanna a Dhíscaoileadh agus a Aistriú chuig an Ombudsman Seirbhísí Airgeadais agus 
Pinsean

Caibidil 1

Feidhmeanna a dhíscaoileadh agus a aistriú

Comhlachtaí a dhíscaoileadh

27.	 Déantar na comhlachtaí seo a leanas a dhíscaoileadh ar an lá bunaithe:

		  (a)	 Biúró an Ombudsman um Sheirbhísí Airgeadais;

		  (b)	 Comhairle an Ombudsman um Sheirbhísí Airgeadais;

		  (c)	 oifig an Ombudsman Pinsean.

Feidhmeanna a aistriú

28.	 Maidir leis na feidhmeanna go léir a bhí dílsithe don Ombudsman um Sheirbhisí 
Airgeadais nó don Ombudsman Pinsean díreach roimh an lá bunaithe, déantar iad a aistriú 
chuig an Ombudsman an lá bunaithe agus dá éis.

Tagairtí in achtacháin

29.	 (1)	 Maidir le tagairtí d’aon cheann de na comhlachtaí díscaoilte (seachas Comhairle an 
Ombudsman um Sheirbhísí Airgeadais) in aon achtachán (seachas an tAcht seo) nó in 
aon ionstraim arna déanamh faoi achtachán den sórt sin, déanfar iad a fhorléiriú, an lá 
bunaithe agus dá éis, mar thagairtí don Oifig.

	 (2)	 Maidir le tagairtí do Chomhairle an Ombudsman um Sheirbhísí Airgeadais in aon 
achtachán (seachas an tAcht seo) nó in aon ionstraim arna déanamh faoi achtachán 
den sórt sin, déanfar iad a fhorléiriú, an lá bunaithe agus dá éis, mar thagairtí don 
Chomhairle.

	 (3)	 Maidir le tagairtí don Ombudsman um Sheirbhísí Airgeadais, don Leas-Ombudsman 
um Sheirbhísí Airgeadais nó don Ombudsman Pinsean in aon achtachán (seachas an 
tAcht seo) nó in aon ionstraim arna déanamh faoi achtachán den sórt sin, déanfar iad a 
fhorléiriú, an lá bunaithe agus dá éis, mar thagairtí don Ombudsman.

Talamh agus maoin eile a aistriú

30.	 (1)	 Maidir leis na tailte go léir a bhí dílsithe do na comhlachtaí díscaoilte díreach roimh an 
lá bunaithe, agus na cearta, na cumhachtaí agus na pribhléidí go léir a bhaineann nó a 
ghabhann leis na tailte sin, beidh siad, an lá sin, arna ndílsiú don Oifig gan aon tíolacas 
ná sannadh, i leith an eastáit nó an leasa go léir sa chéanna a bhí, díreach roimh an lá 
bunaithe, dílsithe do na comhlachtaí díscaoilte, ach sin faoi réir na n-iontaobhas agus 
na gcothromas go léir a dhéanann difear do na tailte lena mbaineann agus atá fós ar 
marthain agus inchomhlíonta.

	 (2)	 An lá bunaithe, beidh an mhaoin go léir (seachas talamh), lena n-áirítear ábhair i 
gcaingean, a bhí, díreach roimh an lá sin, dílsithe do na comhlachtaí díscaoilte, arna 
dílsiú don Oifig gan aon sannadh.

	 (3)	 Maidir le gach ábhar i gcaingean a dhílsítear don Oifig de bhua fho-alt (2), féadfaidh 
an Oifig, ar an agus ón lá bunaithe, agra a dhéanamh ina leith nó é a ghnóthú nó a 
fhorfheidhmiú ina hainm féin agus ní gá don Oifig, ná d’aon cheann de na comhlachtaí 
díscaoilte, de réir mar a bheidh, fógra faoin dílsiú a dhéantar leis an alt seo a thabhairt 
d’aon duine atá faoi cheangal ag aon ábhar i gcaingean den sórt sin.

Cearta agus dliteanais a aistriú agus léasanna, ceadúnais agus ceadanna arna ndeonú ag 
comhlachtaí díscaoilte do leanúint i bhfeidhm

31.	 (1)	 Maidir le cearta agus dliteanais uile comhlachta dhíscaoilte a thig de bhua aon chonradh 
nó gealltanas (sainráite nó intuigthe) arna dhéanamh aige roimh an lá bunaithe, beidh 
siad n-arna aistriú chuig an Oifig an lá sin.

	 (2)	 Maidir le gach ceart agus dliteanas a aistrítear chuig an Oifig le fo-alt (1), féadfaidh 
an Oifig agra a dhéanamh ina leith nó é a ghnóthú nó a fhorfheidhmiú, nó féadfar agra 
a dhéanamh ina leith nó é a ghnóthú nó a fhorfheidhmiú i gcoinne na hOifige, ina 
hainm féin, an lá bunaithe agus dá éis, agus ní gá don Oifig, ná d’aon cheann de na 
comhlachtaí díscaoilte, de réir mar a bheidh, fógra i dtaobh an aistrithe sin a thabhairt 
don duine a n-aistrítear a cheart nó a dhliteanas nó a ceart nó a dliteanas leis an bhfo-alt 
sin.

	 (3)	 Maidir le gach léas, ceadúnas, cead slí nó cead arna dheonú ag aon cheann de na 
comhlachtaí díscaoilte i ndáil le talamh nó maoin eile a dhílsítear don Oifig leis an Acht 
seo nó faoin Acht seo, agus a bheidh i bhfeidhm díreach roimh an lá bunaithe, leanfaidh 
sé i bhfeidhm amhail is dá mba gur dheonaigh an Oifig é.

Dliteanas i leith caillteanas a tharlóidh roimh an lá bunaithe

32.	 (1)	 Déanfar éileamh i leith aon chaillteanas nó díobháil a líomhnófar a bheith fulaingthe 
ag aon duine de dheasca aon cheann d’fheidhmeanna comhlachta dhíscaoilte a 
chomhlíonadh roimh an lá bunaithe a thabhairt i gcoinne na hOifige an lá sin agus dá 
éis agus ní i gcoinne an chomhlachta dhíscaoilte lena mbaineann.

	 (2)	 Aon imeachtaí dlí a bheidh ar feitheamh díreach roimh an lá bunaithe agus ar páirtí 
iontu aon cheann de na comhlachtaí díscaoilte, ar imeachtaí iad a bhaineann le feidhm 
de chuid aon cheann de na comhlachtaí díscaoilte, leanfar díobh ach an Oifig a chur in 
ionad an chomhlachta dhíscaoilte sna himeachtaí, a mhéid a bhaineann siad le feidhm 
den sórt sin agus ní rachaidh na himeachtaí ar ceal mar gheall ar an gcur in ionad sin.

	 (3)	 Más rud é, roimh an lá bunaithe, go mbeidh comhaontú déanta idir na páirtithe lena 
mbaineann mar shocrú ar éileamh lena mbaineann fo-alt (1) ach nach mbeidh téarmaí 
an chomhaontaithe curtha i ngníomh, nó go mbeidh breithiúnas in éileamh den sórt 
sin tugtha i bhfabhar duine ach nach mbeidh sé forfheidhmithe, beidh téarmaí an 
chomhaontaithe nó an bhreithiúnais, a mhéid a bheidh siad infhorfheidhmithe i gcoinne 
aon cheann de na comhlachtaí díscaoilte, infhorfheidhmithe i gcoinne na hOifige agus 
ní i gcoinne an chomhlachta dhíscaoilte lena mbaineann.

	 (4)	 Aon éileamh a dhéanfaidh aon cheann de na comhlachtaí díscaoilte, nó is cuí dóibh a 
dhéanamh, i leith aon chaillteanas nó díobháil a thig as gníomh nó as mainneachtain 
aon duine roimh an lá bunaithe, measfar, an lá bunaithe agus dá éis, gur éileamh é a 

rinne an Oifig nó ba chuí don Oifig a dhéanamh agus féadfaidh an Oifig é a shaothrú 
agus agra a dhéanamh ina leith amhail is dá mba rud é gurb í an Oifig a d’fhulaing an 
caillteanas nó an díobháil.

Forálacha de dhroim feidhmeanna a thabhairt nó sócmhainní agus dliteanais a aistriú

33.	 (1)	 Maidir le haon ní a thosófar agus nach gcríochnófar roimh an lá bunaithe le húdarás 
nó faoi údarás aon cheann de na comhlachtaí díscaoilte, féadfaidh an tOmbudsman, a 
mhéid a bhaineann sé le feidhm a thugtar don Ombudsman leis an Acht seo, leanúint ar 
aghaidh leis nó é a chríochnú an lá bunaithe nó dá éis.

	 (2)	 Maidir le gach ionstraim arna déanamh faoi achtachán, agus le gach doiciméad 
(lena n-áirítear aon deimhniú) arna dheonú nó arna dhéanamh, ag aon cheann de na 
comhlachtaí díscaoilte, más rud é go raibh an ionstraim sin nó an doiciméad sin i 
bhfeidhm, agus a mhéid a bhí an ionstraim sin nó an doiciméad sin i bhfeidhm, díreach 
roimh an lá bunaithe, beidh éifeacht léi, nó leis, an lá sin agus dá éis amhail is dá mba 
rud é gur dheonaigh nó go ndearna an Oifig í nó é.

	 (3)	 Maidir le tagairtí d’aon cheann de na comhlachtaí díscaoilte atá i meabhrán comhlachais 
nó in airteagail chomhlachais aon chuideachta agus a bhaineann le feidhm a thugtar don 
Oifig leis an Acht seo, déanfar iad a fhorléiriú, an lá bunaithe agus dá éis, mar thagairtí 
don Oifig.

	 (4)	 An t-airgead, na stoic, na scaireanna agus na hurrúis go léir a aistrítear le halt 30 agus 
a bhí, díreach roimh an lá bunaithe, in ainm aon cheann de na comhlachtaí díscaoilte, 
déanfar, ar iarraidh a fháil ón Oifig, iad a aistriú chuig an Oifig, isteach ina hainm féin.

	 (5)	 Beidh deimhniú arna shíniú ag an Aire á rá, maidir le haon mhaoin, ceart nó dliteanas, 
gur dílsíodh nó nár dílsíodh í nó é don Ombudsman faoi alt 30 nó 31, ina fhianaise 
leormhaith, mura suífear a mhalairt, ar an bhfíoras arna dheimhniú amhlaidh chun gach 
críoch.

	 (6)	 Féadfaidh an tAire ó am go ham cibé suimeanna a chinnfidh an tAire a airleacan chuig 
an Ombudsman, as airgead a sholáthróidh an tOireachtas, chun na feidhmeanna a 
bhaineann le haoisliúntas agus a thugtar do Chomhairle an Ombudsman um Sheirbhísí 
Airgeadais le hAcht 1942 a chomhlíonadh.

Taifid comhlachtaí díscaoilte

34.	 (1)	 Gach taifead a bheidh á shealbhú, díreach roimh an lá bunaithe—

		  (a)	 ag Biúró an Ombudsman um Sheirbhísí Airgeadais,

		  (b)	 ag an Ombudsman um Sheirbhísí Airgeadais, nó

		  (c)	 ag oifig an Ombudsman Pinsean,

		  beidh sé, an lá sin, arna aistriú chuig an Oifig agus beidh sé, an lá sin agus dá éis, ina 
mhaoin de chuid na hOifige agus measfar gur ag an Oifig atá sé.

	 (2)	 Gach taifead a bheidh á shealbhú, díreach roimh an lá bunaithe, ag Comhairle an 
Ombudsman um Sheirbhísí Airgeadais, beidh sé, an lá sin, arna aistriú chuig an 
gComhairle agus beidh sé, an lá sin agus dá éis, ina mhaoin de chuid na Comhairle agus 
measfar gur ag an gComhairle atá sé.

Caibidil 2

Foireann agus aoisliúntas a aistriú

Foireann a aistriú chuig oifig an Ombudsman

35.	 (1)	 Ar thosach feidhme an Achta seo, glacfaidh an tOmbudsman isteach ina fhostaíocht nó 
ina fostaíocht gach duine a bhí, díreach roimh an lá sin, ina chomhalta nó ina comhalta 
d’fhoireann Bhiúró an Ombudsman um Sheirbhísí Airgeadais ar cibé téarmaí agus 
coinníollacha seirbhíse a bhaineann le luach saothair agus aoisliúntas nach lú fabhar 
ná na téarmaí agus na coinníollacha seirbhíse a bhaineann le luach saothair agus 
aoisliúntas a raibh an duine faoina réir díreach roimh an lá sin.

	 (2)	 Na téarmaí agus coinníollacha a mbeidh duine faoina réir ar theacht dó nó di chun 
bheith ina chomhalta nó ina comhalta d’fhoireann an Ombudsman faoi fho-alt (1), 
measfar gurb é nó í an tOmbudsman a chinn iad de réir alt 15.

	 (3)	 I ndáil le duine a aistrítear chuig foireann an Ombudsman faoi fho-alt (1), beidh seirbhís 
roimhe sin le Biúró an Ombudsman um Sheirbhísí Airgeadais ináirithe chun críoch na 
n-achtachán seo a leanas, ach sin faoi réir aon eisceachtaí nó eisiamh sna hachtacháin 
sin:

		  (a)	 na hAchtanna um Íocaíochtaí Iomarcaíochta, 1967 go 2014;

		  (b)	 an tAcht um Chosaint Fostaithe (Obair Pháirtaimseartha), 2001;

		  (c)	 an tAcht um Chosaint Fostaithe (Obair Téarma Shocraithe), 2003;

		  (d)	 na hAchtanna um Fhógra Íosta agus Téarmaí Fostaíochta, 1973 go 2005;

		  (e)	 na hAchtanna um Dhífhostú Éagórach, 1977 go 2015;

		  (f)	 na hAchtanna um Théarmaí Fostaíochta (Faisnéis), 1994 go 2014;

		  (g)	 an tAcht um Eagrú Ama Oibre, 1997;

		  (h)	 na hAchtanna um Shaoire do Thuismitheoirí, 1998 agus 2006;

		  (i)	 an tAcht um Shaoire Cúramóra, 2001;

		  (j)	 na hAchtanna um Chosaint Máithreachais, 1994 agus 2004;

		  (k)	 na hAchtanna um Shaoire Uchtaíoch, 1995 agus 2005;

		  (l)	 an tAcht um Shaoire agus Sochar Atharthachta, 2016.

	 (4)	 An lá bunaithe, gach duine a bhí, díreach roimh an lá sin, ina chomhalta nó ina comhalta 
d’fhoireann an Ombudsman Pinsean, glacfar é nó í isteach in oifig an Ombudsman ar 
iasacht ar feadh tréimhse 2 bhliain ón lá bunaithe ar cibé téarmaí agus coinníollacha 
seirbhíse a bhaineann le luach saothair agus aoisliúntas nach lú fabhar ná na téarmaí 
agus coinníollacha seirbhíse a bhaineann le luach saothair agus aoisliúntas a raibh an 
duine faoina réir díreach roimh an lá sin.

Caibidil 3

Cuntais agus iniúchtaí

Cuntais chríochnaitheacha agus tuarascáil bhliantúil chríochnaitheach comhlachtaí 
díscaoilte

36.	 (1)	 Déanfaidh an tOmbudsman, i leith na tréimhse a shonraítear i bhfo-alt (3), cuntais 
chríochnaitheacha a ullmhú i leith gach comhlachta dhíscaoilte.

	 (2)	 Déanfaidh an tOmbudsman na cuntais chríochnaitheacha dá dtagraítear i bhfo-alt (1) 
a chur faoi bhráid an Ard-Reachtaire Cuntas agus Ciste lena n-iniúchadh tráth nach 
déanaí ná 4 mhí tar éis an lae bunaithe.

	 (3)	 Chun críocha fho-alt (1), féadfaidh an tAire tréimhse a shonrú is faide nó is giorra ná 
bliain airgeadais comhlachta dhíscaoilte.

	 (4)	 Déanfaidh an tOmbudsman tuarascáil bhliantúil chríochnaitheach i leith gach 
comhlachta dhíscaoilte a ullmhú agus na tuarascálacha a chur faoi bhráid an Aire agus 
an Aire Coimirce Sóisialaí tráth nach déanaí ná 6 mhí tar éis an lae bunaithe.

	 (5)	 Beidh feidhm ag alt 20, fairis na modhnuithe is gá, i ndáil le tuarascálacha 
críochnaitheacha a ullmhófar faoin alt seo.

	 (6)	 Beidh feidhm ag alt 24, fairis na modhnuithe is gá, i ndáil le tuarascáil bhliantúil a 
ullmhófar faoin alt seo.

CUID 4

Comhairle an Ombudsman Seirbhísí Airgeadais agus Pinsean

An Chomhairle a bhunú

37.	 (1)	 An lá bunaithe, beidh arna bhunú comhlacht ar a dtabharfar Comhairle an Ombudsman 
Seirbhísí Airgeadais agus Pinsean nó, sa Bhéarla, the Financial Services and Pensions 
Ombudsman Council (dá ngairtear “an Chomhairle” san Acht seo) chun na feidhmeanna 
a thugtar di leis an Acht seo a chomhlíonadh.

	 (2)	 Is é a bheidh ar an gComhairle líon nach lú ná 5 chomhalta agus nach mó na 7 
gcomhalta (lena n-áirítear an cathaoirleach) de réir mar a chinnfidh an tAire, a mbeidh 
na daoine seo a leanas ina measc:

		  (a)	 cathaoirleach a mbeidh eolas agus taithí aige nó aici ar shaincheisteanna tomhaltóirí 
a bhaineann le seirbhísí airgeadais nó seirbhísí pinsean, nó iad araon, a sholáthar;

		  (b)	 gnáthchomhaltaí, lena n-áirítear:

			   (i)	 líon nach lú ná 2 dhuine a bhfuil eolas nó taithí acu ar chosaint tomhaltóirí 
agus ar shaincheisteanna eile tomhaltóirí a bhaineann le seirbhísí airgeadais a 
sholáthar;

			  (ii)	 líon nach lú ná aon duine amháin a bhfuil eolas nó taithí aige nó aici ar an 
tionscal seirbhísí airgeadais; agus

			  (iii)	 líon nach lú ná aon duine amháin a bhfuil eolas nó taithí aige nó aici i ndáil leis 
an tionscal pinsean.

	 (3)	 Faoi réir fho-alt (4), is é nó is í an tAire a cheapfaidh comhaltaí na Comhairle as measc 
daoine a mbeidh moladh déanta ina leith ag an tSeirbhís um Cheapacháin Phoiblí chun 
críocha an ailt seo de dhroim comórtas a sheoladh de réir Acht 2004.

	 (4)	 Déanfaidh an tAire Coimirce Sóisialaí aon chomhalta amháin a ainmniú lena cheapadh 
nó lena ceapadh faoi fho-alt (3) as measc na ndaoine dá dtagraítear i bhfo-alt (3).

	 (5)	 Ní dhéanfaidh an tSeirbhís um Cheapacháin Phoiblí, i ndáil le comórtas dá dtagraítear i 
bhfo-alt (3), moladh chun críocha an fho-ailt sin i leith níos mó na 3 dhuine i leith gach 
folúntais.

	 (6)	 Ceapfaidh an tAire cathaoirleach as measc chomhaltaí na Comhairle.

	 (7)	 Beidh comhalta den Chomhairle i seilbh oifige ar feadh cibé tréimhse, nach faide ná 5 
bliana ó dháta a cheaptha nó a ceaptha, a chinnfidh an tAire.

	 (8)	 Faoi réir fho-alt (9), féadfaidh an tAire duine a rachaidh a théarma oifige nó a téarma 
oifige mar chomhalta den Chomhairle in éag trí imeacht aimsire a athcheapadh.

	 (9)	 Ní fhéadfar an comhalta den Chomhairle dá dtagraítear i bhfo-alt (4) a athcheapadh ach 
amháin má dhéanann an tAire Coimirce Sóisialaí é nó í a athainmniú.

	 (10)	 Déanfaidh an tOmbudsman socrú, ar iarraidh a fháil ó chathaoirleach na Comhairle 
agus a mhéid is praiticiúil é, chun cibé seirbhísí riaracháin (lena n-áirítear comhairle 
theicniúil agus dhlíthiúil) a chur ar fáil don Chomhairle a theastóidh uaithi chun a 
feidhmeanna a chomhlíonadh.

	 (11)	 Beidh feidhm ag Sceideal 2 maidir leis an gComhairle.

Cathaoirleach agus comhaltaí Chomhairle an Ombudsman um Sheirbhísí Airgeadais

38.	 (1)	 An duine arbh é nó í cathaoirleach Chomhairle an Ombudsman um Sheirbhísí 
Airgeadais díreach roimh an lá bunaithe, tiocfaidh sé nó sí, an lá bunaithe, chun bheith 
ina chathaoirleach nó ina cathaoirleach ar an gComhairle agus beidh sé nó sí mar 
chathaoirleach ar an gComhairle agus leanfaidh sé nó sí de bheith ina chathaoirleach nó 
ina cathaoirleach faoin gCuid seo faoi réir na dtéarmaí agus na gcoinníollacha céanna 
a raibh feidhm acu maidir lena cheapadh nó lena ceapadh díreach roimh an tosach 
feidhme sin.

	 (2)	 Aon duine a bhí ina chomhalta nó ina comhalta de Chomhairle an Ombudsman um 
Sheirbhísí Airgeadais díreach roimh an lá bunaithe, tiocfaidh sé nó sí, an lá bunaithe, 
chun bheith ina chomhalta nó ina comhalta den Chomhairle agus beidh sé nó sí mar 
chomhalta den Chomhairle agus leanfaidh sé nó sí de bheith ina chomhalta nó ina 
comhalta faoin gCuid seo faoi réir na dtéarmaí agus na gcoinníollacha céanna a raibh 
feidhm acu maidir lena cheapadh nó lena ceapadh díreach roimh an tosach feidhme sin.

Comhairle an Ombudsman um Sheirbhísí Airgeadais

39.	 Maidir leis na feidhmeanna arna gcur i gcrích ag Comhairle an Ombudsman um Sheirbhísí 
Airgeadais roimh an lá bunaithe, measfar iad a bheith curtha i gcrích ag an gComhairle an 
lá bunaithe agus dá éis.

Feidhmeanna na Comhairle

40.	 (1)	 Is iad feidhmeanna na Comhairle—

		  (a)	 an tobhach tionscail seirbhísí airgeadais a chinneadh agus a fhorordú le rialachán, 
de réir alt 43,

		  (b)	 éifeachtúlacht agus éifeachtacht an Ombudsman a choimeád faoi athbhreithniú agus 
comhairle a thabhairt don Aire, ar iarraidh a fháil ón  Aire nó ar a tionscnamh féin, i 
dtaca le haon ní is iomchuí maidir le comhlíonadh fheidhmeanna an Ombudsman,

		  (c)	 comhairle a thabhairt don Ombudsman maidir le haon ní a n-iarrfaidh an 
tOmbudsman comhairle ina leith (lena n-áirítear comhairle i ndáil le forbairt agus 
foilsiú treoirlínte agus nósanna imeachta i ndáil leis an bpróiseas gearán agus le 
himscrúduithe faoin Acht seo), agus

		  (d)	 cibé feidhmeanna eile a chur i gcrích is feidhmeanna a thugtar di leis an Acht seo.

	 (2)	 Beidh ag an gComhairle na cumhachtaí sin go léir is gá nó is fóirsteanach chun a 
feidhmeanna a chomhlíonadh.

	 (3)	 Ní bheidh aon ról ag an gComhairle maidir leis an modh ar a bpléifidh an tOmbudsman 
le gearán áirithe.

Cuntasacht chathaoirleach na Comhairle do Choistí Oireachtais

41.	 (1)	 San alt seo, ciallaíonn “Coiste” Coiste arna cheapadh ag ceachtar Teach den Oireachtas 
nó ag dhá Theach an Oireachtais i gcomhar, seachas—

		  (a)	 an Coiste de Dháil Éireann arna bhunú faoi Bhuan-Orduithe Dháil Éireann 
chun scrúdú a dhéanamh ar na cuntais leithreasa agus ar thuarascálacha an 
Ard-Reachtaire Cuntas agus Ciste agus chun tuarascáil a thabhairt do Dháil Éireann 
ar an gcéanna,

		  (b)	 an Coiste um Leasanna Chomhaltaí Dháil Éireann nó an Coiste um Leasanna 
Chomhaltaí Sheanad Éireann, nó

		  (c)	 fo-choiste de choiste dá dtagraítear i mír (a) nó (b).

	 (2)	 Faoi réir fho-alt (3), láithreoidh cathaoirleach na Comhairle os comhair Coiste, ar 
iarraidh a fháil i scríbhinn ón gCoiste, chun cuntas a thabhairt ar riarachán ginearálta 
agus ar fheidhmeanna na Comhairle.

	 (3)	 Ní cheanglófar ar chathaoirleach na Comhairle cuntas a thabhairt os comhair Coiste ar 
aon ní—

		  (a)	 atá, a bhí nó a fhéadfaidh a bheith sa todhchaí ina ábhar d’imeachtaí os comhair 
cúirte nó binse (lena n-áirítear oifigeach breithnithe agus an Chúirt Oibreachais) sa 
Stát, nó

		  (b)	 a bhaineann le gearán sonrach a bhí nó atá faoi imscrúdú ag an Ombudsman, nó a 
cuireadh faoina bhráid nó faoina bráid.

	 (4)	 Más é tuairim chathaoirleach na Comhairle gur ní lena mbaineann fo-alt (3) aon ní 
a n-iarrtar air nó uirthi cuntas a thabhairt ina leith os comhair Coiste, cuirfidh sé nó 
sí an tuairim sin agus na cúiseanna atá leis an tuairim in iúl don Choiste agus, mura 

dtabharfar an fhaisnéis don Choiste an tráth a bheidh cathaoirleach na Comhairle os a 
chomhair, tabharfar an fhaisnéis amhlaidh i scríbhinn.

	 (5)	 I gcás go mbeidh a thuairim nó a tuairim curtha in iúl do Choiste ag cathaoirleach na 
Comhairle de réir fho-alt (4) agus nach dtarraingeoidh an Coiste siar an iarraidh dá 
dtagraítear i bhfo-alt (2), a mhéid a bhaineann sé le ní is ábhar don tuairim sin—

		  (a)	 féadfaidh cathaoirleach na Comhairle, tráth nach déanaí ná 42 lá tar éis don Choiste 
an bhreith uaidh gan an iarraidh a tharraingt siar a chur in iúl dó nó di, iarratas a 
dhéanamh chuig an Ard-Chúirt ar mhodh achomair chun an cheist i dtaobh an ní 
lena mbaineann fo-alt (3) é an ní a chinneadh, nó

		  (b)	 féadfaidh cathaoirleach an Choiste iarratas den sórt sin a dhéanamh thar ceann an 
Choiste agus cinnfidh an Ard-Chúirt an ní.

	 (6)	 Go dtí go dtabharfar breith ar iarratas faoi fho-alt (5), ní láithreoidh cathaoirleach na 
Comhairle os comhair an Choiste chun cuntas a thabhairt ar an ní is ábhar don iarratas.

	 (7)	 Má chinneann an Ard-Chúirt gur ní an ní lena mbaineann a bhfuil feidhm ag fo-alt (3) 
maidir leis, tarraingeoidh an Coiste siar an iarraidh dá dtagraítear i bhfo-alt (2), ach má 
chinneann an Ard-Chúirt nach bhfuil feidhm ag fo-alt (3), láithreoidh cathaoirleach na 
Comhairle os comhair an Choiste chun cuntas a thabhairt ar an ní.

	 (8)	 Le linn dó nó di a dhualgais nó a dualgais a chomhlíonadh faoin alt seo, ní dhéanfaidh 
cathaoirleach na Comhairle ceist a chur ná tuairim a nochtadh i dtaobh tuillteanas 
aon bheartais de chuid an Rialtais nó de chuid Aire den Rialtas nó i dtaobh tuillteanas 
cuspóirí beartais den sórt sin.

Tuarascáil bhliantúil na Comhairle

42.	 (1)	 Déanfaidh cathaoirleach na Comhairle tuarascáil a ullmhú maidir le hobair na 
Comhairle i leith gach bliana airgeadais.

	 (2)	 Maidir le tuarascáil a ullmhófar faoi fho-alt (1)—

		  (a)	 áireofar í i dtuarascáil bhliantúil an Ombudsman, agus

		  (b)	 beidh inti faisnéis i cibé foirm agus maidir le cibé nithe a ordóidh an tAire, ach ní 
fhorléireofar aon ní san fho-alt seo mar ní lena gceanglófar ar chathaoirleach na 
Comhairle na nithe seo a leanas a áireamh sa tuarascáil:

			   (i)	 faisnéis ar dóigh, ina thuairim nó ina tuairim, go ndéanfaí dochar do 
chomhlíonadh fheidhmeanna na Comhairle dá n-áireofaí sa tuarascáil í; nó

			  (ii)	 faisnéis nó tráchtaí maidir le haon ghearán a bhí, nó atá, á imscrúdú ag an 
Ombudsman.

Tobhach tionscail seirbhísí airgeadais

43.	 (1)	 San alt seo, ciallaíonn “rialacháin ón gComhairle” rialacháin arna ndéanamh ag an 
gComhairle, le toiliú an Aire, faoi fho-alt (4).

	 (2)	 Dlífidh gach soláthraí seirbhíse airgeadais muirear bliantúil a íoc (dá ngairtear an 
“tobhach tionscail seirbhísí airgeadais” san Acht seo) i leith na seirbhísí a sholáthraíonn 
an tOmbudsman don tionscal seirbhísí airgeadais.

	 (3)	 Íocfar an tobhach tionscail seirbhísí airgeadais leis an Oifig an dáta a fhorordóidh an 
Chomhairle i rialacháin, nó roimhe, i leith na tréimhse lena mbaineann agus ar an modh 
a shonróidh an Chomhairle.

	 (4)	 Déanfaidh an Chomhairle, le toiliú an Aire, an tobhach tionscail seirbhíse airgeadais 
a bheidh le híoc a fhorordú le rialacháin, ag féachaint don chaiteachas a thabhaigh an 
Oifig, nó a mheastar le réasún a thabhóidh an Oifig, i ndáil le gearáin arna bhfáil ag an 
Oifig i ndáil le soláthraithe seirbhíse airgeadais.

	 (5)	 Ag féachaint do líon agus do chineál na ngearán arna bhfáil ag an Ombudsman, 
féadfar leis na rialacháin ón gComhairle tobhach tionscail seirbhísí airgeadais éagsúil a 
fhorordú faoi fho-alt (4) i leith soláthraithe seirbhíse airgeadais éagsúla nó i leith aicmí 
éagsúla soláthraithe seirbhíse airgeadais.

	 (6)	 Ní mó méid an tobhaigh tionscail seirbhísí airgeadais a fhorordófar faoi fho-alt (4) ná 
na suimeanna sin is gá chun oibriú na hOifige a mhaoiniú, ag féachaint don ioncam 
agus don chaiteachas a luaitear in alt 19.

	 (7)	 Féadfar foráil a dhéanamh, leis na rialacháin ón gComhairle, maidir leis na nithe seo a 
leanas—

		  (a)	 tar éis aird a thabhairt ar cheann amháin nó níos mó díobh seo a leanas:

			   (i)	 méid an tobhaigh nó an mhuirir bhliantúil neamhíoctha;

			  (ii)	 fad na moille maidir leis an tobhach nó an muirear neamhíoctha a íoc;

			  (iii)	 aon phatrún, más ann, ar mhainneachtain an tobhach nó an muirear a íoc, nó a 
íoc in am,

			   na pionóis a bheidh iníoctha i gcásanna go mainneofar an tobhach tionscail seirbhísí 
airgeadais a íoc nó go mainneofar an muirear bliantúil a íoc in am,

		  (b)	 ceanglais i ndáil le daoine a dhlífidh an tobhach tionscail seirbhísí airgeadais a íoc 
do choimeád taifead agus do dhéanamh tuairisceáin don Oifig,

		  (c)	 ceanglais i ndáil leis an Oifig do bhailiú agus do ghnóthú an tobhaigh tionscail 
seirbhísí airgeadais,

		  (d)	 díolúintí ginearálta nó speisialta ón tobhach tionscail seirbhísí airgeadais a íoc (go 
hiomlán nó go páirteach) in imthosca éagsúla,

		  (e)	 laghdú ar an tobhach tionscail seirbhísí airgeadais, ag féachaint do mhodh íoctha an 
mhuirir, agus

		  (f)	 na soláthraithe seirbhíse airgeadais agus na haicmí éagsúla seirbhísí airgeadais a 
gceanglaítear orthu an tobhach tionscail seirbhísí airgeadais a íoc.

	 (8)	 Beidh an tobhach tionscail seirbhísí airgeadais inghnóthaithe ag an Oifig mar fhiach 
conartha shimplí in aon chúirt dlínse inniúla.

CUID 5

Gearáin leis an Ombudsman

Gearáin a dhéanamh

44.	 (1)	 Faoi réir alt 51(2), féadfaidh gearánach gearán a dhéanamh leis an Ombudsman i ndáil 
leis na nithe seo a leanas:

		  (a)	 iompar soláthraí seirbhíse airgeadais—

			   (i)	 a bhaineann le seirbhís airgeadais arna soláthar ag an soláthraí seirbhíse 
airgeadais,

			  (ii)	 a bhaineann le tairiscint ón soláthraí seirbhíse airgeadais seirbhís den sórt sin a 
sholáthar, nó

			  (iii)	 a bhaineann le mainneachtain ag an soláthraí seirbhíse airgeadais seirbhís 
airgeadais áirithe arna hiarraidh ag an ngearánach a sholáthar;

		  (b)	 iompar soláthraí pinsin—

			   (i)	 a bhaineann leis an gcaillteanas airgeadais a líomhnaítear a bhain do ghearánach 
de dheasca gníomh drochriaracháin arna dhéanamh ag an soláthraí pinsean nó 
thar a cheann nó thar a ceann, nó

			  (ii)	 a bhaineann le haon agóid fíorais nó dlí a eascraíonn i ndáil le hiompar ar 
thaobh an tsoláthraí pinsean nó thar a cheann nó thar a ceann;

		  (c)	 aon ghearán arna fháil ag an Ombudsman um Sheirbhísí Airgeadais nó ag an 
Ombudsman Pinsean roimh an lá bunaithe ar diúltaíodh dó toisc gur thit sé 
lasmuigh de na teorainneacha ama is infheidhme in Acht 1942 nó Acht 1990 faoi 
seach, agus arna chur faoi bhráid an Ombudsman arís an lá bunaithe nó dá éis.

	 (2)	 Ní fhéadfaidh gearánach gearán a dhéanamh faoi fho-alt (1) más rud é—

		  (a)	 maidir leis an iompar is cúis leis an ngearán, gur ábhar nó gurbh ábhar é—

			   (i)	 d’imeachtaí dlí os comhair cúirte nó binse, nó

			  (ii)	 faoi réir fho-alt (3), do bhreith ón Ombudsman, ón Ombudsman um Sheirbhísí 
Airgeadais nó ón Ombudsman Pinsean,

		  (b)	 gur cuireadh bunábhar an ghearáin in iúl don soláthraí seirbhíse airgeadais nó don 
soláthraí pinsean lena mbaineann agus nár tugadh deis réasúnach, faoi réir alt 54, 
don soláthraí seirbhíse airgeadais nó don soláthraí pinsean plé leis an ní, nó

		  (c)	 go mbaineann an t-iompar faoina bhfuiltear ag gearán le ní—

			   (i)	 atá faoi dhlínse an Choimisiúin um Chaidreamh san Áit Oibre nó an Údaráis 
Pinsean, nó faoi dhlínse fóraim nó binse oiriúnaigh eile,

			  (ii)	 ar d’aicme é atá forordaithe le rialacháin arna ndéanamh ag an Aire faoi alt 4, 
nó

			  (iii)	 a tharla lasmuigh de na teorainneacha ama a shonraítear in alt 51.

	 (3)	 I gcás, maidir le gearán arna dhéanamh faoi Acht 1942—

		  (a)	 gur dhiúltaigh an tOmbudsman um Sheirbhísí Airgeadais gearán a bhreithniú ar an 
mbonn gur thit an gearán lasmuigh den teorainn ama a shonraítear in Acht 1942 
chun gearáin a dhéanamh, agus

		  (b)	 go bhfuil an gearán sin faoi Acht 1942 anois laistigh den teorainn ama a shonraítear 
in alt 51,

		  féadfaidh an gearánach gearán eile a dhéanamh leis an Ombudsman.

	 (4)	 Féadfaidh gearánach gearán a dhéanamh faoi fho-alt (1) i gcás gur tharla an t-iompar 
is bun leis an ngearán roimh thosach feidhme an Achta seo ar choinníoll gur tharla an 
t-iompar lena mbaineann laistigh de na teorainneacha ama a shonraítear in alt 51.

	 (5)	 Faoi réir fho-alt (6), is i scríbhinn a bheidh gearán faoi fho-alt (1), nó i cibé formáid is 
cuí leis an Ombudsman sna himthosca.

	 (6)	 Féadfaidh an tOmbudsman, i gcás gur cuí leis nó léi déanamh amhlaidh, glacadh 
le gearán nach bhfuil i scríbhinn agus, i gcás go nglacfar leis amhlaidh, cuirfidh an 
tOmbudsman an gearán i scríbhinn a luaithe is indéanta.

	 (7)	 Déanfaidh an tOmbudsman formáid na ngearán a bheidh inghlactha a fhoilsiú ar 
a shuíomh gréasáin nó a suíomh gréasáin nó trí chumarsáid eile a bheidh ar fáil i 
gcoitinne don phobal.

	 (8)	 A luaithe is indéanta tar éis gearán a fháil i ndáil le hiompar soláthraí seirbhíse 
airgeadais nó soláthraí pinsean, tabharfaidh an tOmbudsman sonraí an ghearáin don 
soláthraí seirbhíse airgeadais nó don soláthraí pinsean, de réir mar a bheidh.

	 (9)	 Féadfaidh an tOmbudsman socrú a dhéanamh le duine faoina bhfaighidh an duine sin 
gearáin thar ceann an Ombudsman.

	 (10)	 Maidir le gearán a gheobhaidh duine faoin socrú dá dtagraítear i bhfo-alt (9), measfar, 
chun críocha na Coda seo, an gearán a bheith faighte ag an Ombudsman.

	 (11)	 I gcás go bhfaighidh an Banc, nó an tÚdarás Pinsean, gearán ar dealraitheach dó teacht 
faoi dhlínse an Ombudsman—

		  (a)	 déanfaidh an Banc nó an tÚdarás Pinsean, de réir mar a bheidh, an gearán a tharchur 
chuig an Ombudsman gan mhoill lena imscrúdú, agus

		  (b)	 aon ghearán a dhéanfar faoin bhfo-alt seo, measfar, chun críocha na Coda seo, é a 
bheith déanta faoi fho-alt (1) ag an ngearánach lena mbaineann.

Bás nó míchumas gearánaigh

45.	 (1)	 I gcás go n-éagfaidh gearánach, gur mionaoiseach é nó í, nó nach mbeidh ar a chumas 
nó ar a cumas thairis sin gníomhú ar a shon nó a son féin, ansin—

		  (a)	 aon ghearán a d’fhéadfadh a bheith déanta nó tarchurtha ag gearánach faoin gCuid 
seo murach sin, féadfaidh an duine cuí é a dhéanamh nó é a tharchur, agus

		  (b)	 aon ní a bheidh á dhéanamh ag gearánach nó i ndáil le gearánach faoin gCuid seo 
nó de bhua na Coda seo, féadfaidh an duine cuí leanúint de nó féadfar leanúint de i 
ndáil leis an duine cuí,

		  agus forléireofar aon tagairt sa Chuid seo, seachas san alt seo, do ghearánach mar 
thagairt a fholaíonn tagairt don duine cuí.

	 (2)	 Chun críocha fho-alt (1)—

		  (a)	 ciallaíonn “duine cuí”—

			   (i)	 i gcás gur éag an gearánach, a ionadaí nó a hionadaí pearsanta dlíthiúil, nó

			  (ii)	 in aon chás eile, duine dá theaghlach nó dá teaghlach, nó duine éigin eile a 
mheasann an tOmbudsman gur duine oiriúnach é nó í chun ionadaíocht a 
dhéanamh dó nó di,

			   agus

		  (b)	 maidir leis an tagairt do “gearánach”, a mhéid a bhaineann an fo-alt sin le duine is 
mionaoiseach nó le duine nach féidir gníomhú ar a shon nó ar a son féin, folaíonn 
sé tagairt do dhuine a bheartaíonn gearán a dhéanamh.

Leanúint d’imscrúdú ar bhás gearánaigh

46.	 Maidir le cumhacht an Ombudsman i ndáil le leanúint d’imscrúdú ar bhás gearánaigh, 
féadfar í a fheidhmiú i ndáil leis na nithe seo a leanas:

		  (a)	 aon ghearán a gheobhaidh an tOmbudsman an lá bunaithe nó dá éis;

		  (b)	 aon ghearán arna fháil ag an Ombudsman um Sheirbhísí Airgeadais nó ag an 
Ombudsman Pinsean roimh an lá bunaithe i gcás nach mbeidh breith tugtha ag an 
Ombudsman um Sheirbhísí Airgeadais nó ag an Ombudsman Pinsean, de réir mar a 
bheidh.

Cumhachtaí an Ombudsman i ndáil le gearán a imscrúdú

47.	 (1)	 Seachas i leith gearán a shonraítear in alt 44(2), féadfaidh an tOmbudsman imscrúdú a 
sheoladh maidir le gearán a tharchuirfear chuige nó chuici.

	 (2)	 Coinneoidh an tOmbudsman na páirtithe sa ghearán ar an eolas maidir le dul chun cinn 
an imscrúdaithe.

	 (3)	 Le linn don Ombudsman imscrúdú a sheoladh, féadfaidh sé nó sí—

		  (a)	 a cheangal ar aon duine a bhfuil, i dtuairim an Ombudsman, faisnéis ina sheilbh 
aige nó ina seilbh aici, nó a bhfuil doiciméad nó ní faoina chumhacht nó faoina 
cumhacht nó faoina rialú, atá iomchuí maidir leis an imscrúdú—

			   (i)	 an fhaisnéis sin a sholáthar dó nó di, ó bhéal nó i scríbhinn,

			  (ii)	 an doiciméad sin nó cóip den doiciméad a thabhairt ar aird dó nó di,

			   agus

		  (b)	 a cheangal ar aon duine láithriú os a chomhair nó os a comhair, go toilteanach 
nó ar mhodh toghairme, agus dul faoi cheistiú faoi mhionn i ndáil le haon ní ar 
dealraitheach don Ombudsman é a bheith iomchuí maidir leis an imscrúdú, lena 
n-áirítear doiciméad nó cóip de dhoiciméad dá dtagraítear i mír (a)(ii) a thabhairt ar 
aird.

	 (4)	 Tabharfaidh an tOmbudsman fógra maidir le ceanglas faoi fho-alt (3) ó bhéal nó i 
scríbhinn agus sonróidh sé nó sí san fhógra—

		  (a)	 an fhaisnéis nó an doiciméad a cheanglaítear a thabhairt,

		  (b)	 an dáta faoina gceanglaítear an fhaisnéis nó an doiciméad a thabhairt, agus

		  (c)	 an áit ar gá láithriú, más gá.

	 (5)	 Faoi réir aon rialacháin arna ndéanamh faoi alt 4, is é an nós imeachta chun gearáin a 
dhéanamh agus imscrúduithe a sheoladh cibé nós imeachta is cuí leis an Ombudsman in 
imthosca uile an cháis, agus féadfaidh sé nó sí, go sonrach, faisnéis a fháil ó cibé daoine 
agus ar cibé modh, agus cibé fiosruithe a dhéanamh, de réir mar is cuí leis nó léi.

	 (6)	 Le linn don Ombudsman gearán a imscrúdú maidir le hiompar soláthraí seirbhíse 
airgeadais nó soláthraí pinsean, féadfaidh sé nó sí, aon tráth réasúnach—

		  (a)	 dul isteach in aon áitreabh gnó atá á áitiú nó á úsáid ag an soláthraí seirbhíse 
airgeadais nó ag an soláthraí pinsean, nó ag aon chomhlacht nó duine eile atá 
bainteach leis an soláthraí sin, agus an t-áitreabh sin a iniúchadh, agus

		  (b)	 aon doiciméad nó ní san áitreabh nó ar an áitreabh a iniúchadh.

	 (7)	 I gcás go gcoinnítear doiciméad i bhfoirm neamh-inléite, féadfaidh an tOmbudsman 
a iarraidh ar an duine ar dealraitheach é nó í a bheith i bhfeighil an doiciméid é a 
atáirgeadh i bhfoirm inléite, nó cibé faisnéis a éileoidh an tOmbudsman le réasún i ndáil 
leis an doiciméad sin a sholáthar don Ombudsman.

	 (8)	 Gan dochar do na cumhachtaí a thugtar leis an gCuid seo, beidh ag an Ombudsman, 
chun críoch imscrúdaithe faoin alt seo, na cumhachtaí, na cearta agus na pribhléidí go 
léir a dhílsítear don Ard-Chúirt nó do bhreitheamh den chúirt sin ar imeachtaí sibhialta 
a éisteacht maidir le finnéithe a cheistiú, lena n-áirítear finnéithe a chur faoi mhionn 
agus faoi dhearbhasc agus finnéithe lasmuigh den Stát a cheistiú.

	 (9)	 Faoi réir na Coda seo, aon duine a mbeidh ceanglas dírithe chuige nó chuici faoin alt 
seo, beidh sé nó sí i dteideal na ndíolúintí agus na bpribhléidí céanna a mbeadh sé nó sí 
ina dteideal dá mba fhinné os comhair na hArd-Chúirte é nó í.

	 (10)	 Aon fhaisnéis a sholáthróidh duine mar fhreagairt ar cheanglas faoi fho-alt (3), nó aon 
fhreagra ar cheist arna cur ar dhuine i gcúrsa ceanglais faoi fho-alt (3), ní bheidh sí nó 
sé inghlactha mar fhianaise i gcoinne an duine sin in imeachtaí coiriúla seachas i leith 
mionnú éithigh nó i leith cion arna dhéanamh faoi alt 59.

	 (11)	 Ní chuirfidh aon ní san alt seo de cheangal ar aon duine faisnéis a sholáthar nó 
doiciméad, nó cóip de dhoiciméad, a thabhairt ar aird, a mbeidh cumarsáid ina leith faoi 
réir pribhléid ghairmiúil dhlíthiúil.

An tOmbudsman d’imscrúdú gearáin arna ndéanamh roimh an lá bunaithe

48.	 Beidh feidhm ag cumhacht an Ombudsman chun imscrúdú a sheoladh faoi alt 47 
maidir le haon ghearán arna fháil ag an Ombudsman um Sheirbhísí Airgeadais nó ag an 
Ombudsman Pinsean roimh an lá bunaithe, ar gearán é—

		  (a)	 nach ndearna an tOmbudsman um Sheirbhísí Airgeadais nó an tOmbudsman 
Pinsean, de réir mar a bheidh, measúnacht air maidir lena oiriúnacht chun a 
bhreithnithe,

		  (b)	 ar diúltaíodh dó toisc gur thit sé lasmuigh de na teorainneacha ama is infheidhme in 
Acht 1942 nó Acht 1990 faoi seach agus a cuireadh faoi bhráid an Ombudsman arís 
an lá bunaithe nó dá éis, nó

		  (c)	 a bhí á imscrúdú ag an Ombudsman um Sheirbhísí Airgeadais nó ag an Ombudsman 
Pinsean, de réir mar a bheidh.

Bac a chur ar imeachtaí cúirte

49.	 I gcás—

		  (a)	 go mbeidh gearán déanta leis an Ombudsman, agus

		  (b)	 go dtionscnóidh aon pháirtí sa ghearán imeachtaí dá éis sin in aon chúirt i gcoinne 
aon pháirtí eile sa ghearán maidir le haon cheann de na nithe is ábhar don ghearán,

		  ansin, féadfaidh aon pháirtí sna himeachtaí, aon tráth tar éis láithreas a thaifeadadh 
agus, roimh aon phléadálacha a sheachadadh nó aon bhearta eile a dhéanamh sna 
himeachtaí, iarratas a dhéanamh chun na cúirte chun bac a chur ar na himeachtaí agus, 
más deimhin leis an gcúirt—

			   (i)	 nach bhfuil leorchúis ann chun nach ndéanfadh an tOmbudsman an ní ar 
tionscnaíodh na himeachtaí sin ina leith a imscrúdú, agus

			  (ii)	 go raibh an páirtí a thionscain na himeachtaí réidh agus toilteannach, tráth 
tionscanta na n-imeachtaí, agus go bhfuil sé nó sí réidh agus toilteanach fós 
chun na nithe go léir a dhéanamh is gá chun go seolfar an t-imscrúdú go cuí,

		  déanfaidh an chúirt ordú lena gcuirfear bac ar na himeachtaí.

CUID 6

Nós Imeachta Gearán

Dlínse an Ombudsman

50.	 (1)	 D’ainneoin ailt 44(2)(a)(i) agus 54(1), féadfaidh an tOmbudsman glacadh le gearán 
i gcoinne soláthraí seirbhíse airgeadais nó soláthraí pinsean a thionscain imeachtaí 
dlíthiúla i ndáil le ní lena mbaineann an gearán, i gcás go gcreideann an tOmbudsman, 
bunaithe ar fhorais réasúnacha, gur thionscain an soláthraí seirbhíse airgeadais nó an 
soláthraí pinsean, de réir mar a bheidh, na himeachtaí sin chun cosc a chur le déanamh 
an ghearáin, nó chun sárú a dhéanamh nó moill a chur ar an imscrúdú ina leith.

	 (2)	 I gcás go n-eascraíonn ceist i dtaobh an bhfuil dlínse ag an Ombudsman, faoin 
Acht seo, chun gearán a imscrúdú, cinnfidh an tOmbudsman an cheist agus is breith 
chríochnaitheach a bheidh i mbreith an Ombudsman.

	 (3)	 Ní dhéanfaidh an tOmbudsman gearán a imscrúdú ná ní thabharfaidh sé nó sí breith ina 
leith más rud é—

		  (a)	 nár comhlíonadh na nósanna imeachta inmheánacha um réiteach díospóidí a 
cheanglaítear faoi alt 54,

		  (b)	 go bhfuil nó go raibh imeachtaí (ach amháin i gcás gur cuireadh bac ar na 
himeachtaí faoi alt 49) os comhair aon chúirt i leith an ní is ábhar don imscrúdú,

		  (c)	 go mbaineann an gearán le ní a thagann faoi dhlínse an Choimisiúin um Chaidreamh 
san Áit Oibre nó an Údaráis Pinsean nó fóraim nó binse oiriúnaigh eile, nó

		  (d)	 go bhfuil an gearán, nó aon ní a eascraíonn i dtaca leis an ngearán, eisiata ó dhlínse 
an Ombudsman le rialacháin arna ndéanamh faoi alt 4.

Teorainneacha ama maidir le gearáin leis an Ombudsman

51.	 (1)	 Maidir le gearán i ndáil le hiompar dá dtagraítear in alt 44(1)(a) nach mbaineann le 
seirbhís airgeadais fhadtéarmach, déanfar é leis an Ombudsman tráth nach déanaí ná 6 
bliana ó dháta an iompair is cúis leis an ngearán.

	 (2)	 Maidir le gearán—

		  (a)	 i ndáil le hiompar dá dtagraítear in alt 44(1)(a) agus a bhaineann, faoi réir na 
gceanglas a shonraítear i bhfo-alt (3), le seirbhís airgeadais fhadtéarmach, nó

		  (b)	 i ndáil le hiompar dá dtagraítear in alt 44(1)(b) agus atá faoi réir na gceanglas a 
shonraítear i bhfo-alt (4),

		  déanfar é leis an Ombudsman laistigh de cheachtar tréimhse díobh seo a leanas is 
déanaí a rachaidh in éag:

			   (i)	 6 bliana ó dháta an iompair is cúis leis an ngearán;

			  (ii)	 3 bliana ón dáta is luaithe den dáta ar tháinig an t-iompar is cúis leis an ngearán 
ar iúl an duine a mbeidh an gearán á dhéanamh aige nó aici, nó an dáta ar cheart 
le réasún go dtiocfadh an t-iompar sin ar iúl an duine sin;

			  (iii)	 cibé tréimhse is faide a cheadóidh an tOmbudsman, más dealraitheach dó 
nó di go bhfuil forais réasúnacha ann chun tréimhse is faide a éileamh agus 
go mbeadh sé cóir cothromasach, sna himthosca go léir, an tréimhse a fhadú 
amhlaidh.

	 (3)	 Is iad na ceanglais dá dtagraítear i bhfo-alt (2)(a)—

		  (a)	 nach mbeidh an tseirbhís airgeadais fhadtéarmach imithe in éag nó nár foirceannadh 
í breis agus 6 bliana roimh dháta an ghearáin, agus gur tharla an t-iompar faoina 
bhfuiltear ag gearán le linn na bliana 2002 nó dá éis, nó

		  (b)	 go bhfuil tréimhse is faide ceadaithe ag an Ombudsman faoi fho-alt (2)(iii).

	 (4)	 Is iad na ceanglais dá dtagraítear i bhfo-alt (2)(b)—

		  (a)	 i gcás gur tharla an t-iompar roimh an lá bunaithe, gur tharla an t-iompar sin laistigh 
den tréimhse idir an 13 Aibreán 1996 agus an lá bunaithe, nó

		  (b)	 go bhfuil tréimhse is faide ceadaithe ag an Ombudsman faoi fho-alt (2)(iii).

	 (5)	 Chun críocha fho-ailt (1) agus (2)—

		  (a)	 maidir le hiompar ar de chineál leanúnach é, glacfar leis gur tharla sé an 
tráth ar tháinig deireadh leis, agus iompar arb éard é sraith gníomhartha nó 

neamhghníomhartha, glacfar leis gur tharla sé an tráth a tharla an gníomh nó an 
neamhghníomh deireanach díobh sin, agus

		  (b)	 maidir le hiompar arb éard é gníomh nó neamhghníomh amháin, glacfar leis gur 
tharla sé ar dháta an ghnímh nó an neamhghnímh sin.

	 (6)	 Beidh feidhm ag na teorainneacha ama a shonraítear san alt seo, an lá bunaithe agus dá 
éis, maidir leis na nithe seo a leanas:

		  (a)	 aon ghearán arna fháil ag an Ombudsman um Sheirbhísí Airgeadais nó ag an 
Ombudsman Pinsean nach ndearna an tOmbudsman um Sheirbhísí Airgeadais 
nó ag an Ombudsman Pinsean, de réir mar a bheidh, measúnacht air maidir lena 
oiriúnacht chun a bhreithnithe;

		  (b)	 aon ghearán arna fháil ag an Ombudsman um Sheirbhísí Airgeadais nó ag an 
Ombudsman Pinsean roimh an lá bunaithe ar diúltaíodh dó toisc gur thit sé 
lasmuigh de na teorainneacha ama is infheidhme in Acht 1942 nó Acht 1990 faoi 
seach, agus arna chur faoi bhráid an Ombudsman arís an lá bunaithe nó dá éis.

Diúltú imscrúdú a dhéanamh

52.	 (1)	 Féadfaidh an tOmbudsman diúltú gearán a imscrúdú nó scor de ghearán a imscrúdú 
más rud é, i dtuairim an Ombudsman—

		  (a)	 gur gearán suaibhreosach nó cráiteach é nó nach ndearnadh de mheon macánta é,

		  (b)	 go bhfuil ábhar an ghearáin fánach,

		  (c)	 gur tharla an t-iompar faoina bhfuiltear ag gearán ró-fhada ó shin chun gur chóir 
imscrúdú a dhéanamh,

		  (d)	 go bhfuil, nó go raibh, modh sásaimh sásúil eile ar fáil don ghearánach i ndáil leis 
an iompar faoina bhfuiltear ag gearán,

		  (e)	 nach bhfuil aon leas, nó nach leor an leas, ag an ngearánach san iompar faoina 
bhfuiltear ag gearán, nó

		  (f)	 gur oiriúnaí an fóram iad na cúirteanna chun plé leis an ábhar gearáin i ngeall ar a 
chasta is atá sé.

	 (2)	 Féadfaidh an tOmbudsman réamhfhiosrúcháin a dhéanamh chun breith a thabhairt i 
dtaobh ar chóir gearán a imscrúdú faoin gCuid seo agus féadfaidh sé nó sí a iarraidh 
ar an ngearánach sonraí breise maidir leis an ngearán a sholáthar i scríbhinn laistigh de 
cibé tréimhse réasúnach a shonróidh an tOmbudsman.

	 (3)	 Féadfaidh an tOmbudsman breith a thabhairt gan leanúint de ghearán a imscrúdú i 
gcás go mainneoidh an gearánach iarraidh ar shonraí breise i scríbhinn a chomhlíonadh 
laistigh de thréimhse réasúnach.

	 (4)	 Cinnfidh an tOmbudsman gearán faoi alt 44 a bheith neamhinghlactha i gcás é a bheith 
déanta ar dhul in éag do na teorainneacha ama a shonraítear in alt 51.

	 (5)	 A luaithe is indéanta tar éis breith a thabhairt gan gearán a imscrúdú, nó gan leanúint de 
ghearán a imscrúdú, cuirfidh an tOmbudsman an bhreith agus na cúiseanna atá léi in iúl 
don ghearánach i scríbhinn.

Gearáin arna ndiúltú i gcás feidhm a bheith ag alt 52

53.	 Féadfaidh an tOmbudsman, i gcás go mbeidh feidhm ag alt 52, diúltú gearán a imscrúdú, 
nó éirí as gearán a imscrúdú, is gearán—

		  (a)	 a gheobhaidh an tOmbudsman an lá bunaithe nó dá éis,

		  (b)	 arna fháil ag an Ombudsman um Sheirbhísí Airgeadais nó ag an Ombudsman 
Pinsean roimh an lá bunaithe, i gcás nach mbeidh breith tugtha ag an Ombudsman 
um Sheirbhísí Airgeadais nó ag an Ombudsman Pinsean, de réir mar a bheidh.

Nósanna imeachta inmheánacha um réiteach díospóidí a úsáid

54.	 (1)	 Féadfaidh an tOmbudsman breith a thabhairt gan gearán a imscrúdú nó gan breith a 
thabhairt i leith gearáin más rud é—

		  (a)	 nach ndeachaigh an gearánach i mbun plé leis an soláthraí seirbhíse airgeadais nó 
leis an soláthraí pinsean lena mbaineann, agus

		  (b)	 nár tugadh deis réasúnach don soláthraí seirbhíse airgeadais nó don soláthraí 
pinsean sin chun plé leis an ngearán, de réir mar a bheidh, trí na nósanna imeachta 
inmheánacha um réiteach díospóidí de chuid an tsoláthraí lena mbaineann.

	 (2)	 Beidh an teorainn ama a shonraítear in alt 51 ar fionraí go ceann na tréimhse ar lena linn 
a bheidh gearán á bhreithniú faoin nós imeachta inmheánach cuí um réiteach díospóidí.

	 (3)	 D’ainneoin fho-alt (1), féadfaidh an tOmbudsman gearán i gcoinne soláthraí seirbhíse 
airgeadais nó soláthraí pinsean a bhreithniú sula gcríochnófar an próiseas inmheánach 
um réiteach díospóidí más rud é—

		  (a)	 gur mhainnigh an soláthraí seirbhíse airgeadais nó an soláthraí pinsean lena 
mbaineann an próiseas inmheánach um réiteach díospóidí dá dtagraítear i 
bhfo-alt (1) a chríochnú chun a cheadú don ghearánach gearán a dhéanamh leis an 
Ombudsman laistigh den teorainn ama a shonraítear in alt 51, nó

		  (b)	 go gcinnfidh an tOmbudsman go bhfuil tábhacht a dhóthain ag an ngearán gur chóir 
an nós imeachta inmheánach um réiteach díospóidí a tharscaoileadh.

	 (4)	 Féadfaidh an tOmbudsman na nósanna imeachta inmheánacha um réiteach díospóidí dá 
dtagraítear i bhfo-alt (2) a tharscaoileadh i leith na nithe seo a leanas:

		  (a)	 aon ghearán a gheobhaidh an tOmbudsman an lá bunaithe nó dá éis;

		  (b)	 aon ghearán arna fháil ag an Ombudsman um Sheirbhísí Airgeadais nó ag an 
Ombudsman Pinsean roimh an lá bunaithe nach ndearna an tOmbudsman um 
Sheirbhísí Airgeadais nó ag an Ombudsman Pinsean, de réir mar a bheidh, 
measúnacht air maidir lena oiriúnacht chun a bhreithnithe;

		  (c)	 aon ghearán arna fháil ag an Ombudsman um Sheirbhísí Airgeadais nó ag an 
Ombudsman Pinsean roimh an lá bunaithe ar diúltaíodh dó toisc gur thit sé lasmuigh 
de na teorainneacha ama is infheidhme in Acht 1942 nó Acht 1990 faoi seach, agus 
arna chur faoi bhráid an Ombudsman arís, faoi réir na dteorainneacha ama in alt 51, 
an lá bunaithe nó dá éis.

	 (5)	 Déanfaidh an tOmbudsman faisnéis a phoibliú ar a shuíomh nó a suíomh gréasáin i 
leith na rogha atá aige nó aici na nósanna imeachta inmheánacha um réiteach díospóidí 

dá dtagraítear i bhfo-alt (4) a tharscaoileadh, agus cuirfidh sé nó sí an fhaisnéis sin ar 
fáil do sholáthraithe seirbhíse airgeadais agus do sholáthraithe pinsean.

Ceanglas le haghaidh nósanna imeachta inmheánacha um réiteach díospóidí

55.	 (1)	 Féadfaidh an tAire, le rialachán, a cheangal ar sholáthraithe seirbhíse airgeadais agus ar 
sholáthraithe pinsean nósanna imeachta a bhunú chun plé le gearáin.

	 (2)	 Féadfar le rialacháin faoin alt seo—

		  (a)	 a cheangal go n-áireofar bearta sonraithe i nósanna imeachta dá dtagraítear i 
bhfo-alt (1), lena n-áirítear, de réir mar is cuí leis an Aire—

			   (i)	 iarratas a dhéanamh go ndéanfar cinneadh i ndáil leis an ngearán,

			  (ii)	 éisteacht a sheoladh i ndáil leis an ní lena mbaineann, agus

			  (iii)	 cinneadh a dhéanamh i ndáil leis an ní,

		  (b)	 a cheangal go ndéanfar nó go gcríochnófar beart amháin nó níos mó de na bearta 
inmheánacha um réiteach díospóidí laistigh de thréimhse shonraithe,

		  (c)	 a cheangal go soláthrófar faisnéis i ndáil leis na nósanna imeachta sin a bheith ann 
agus an chaoi a bhféadfar leas a bhaint astu,

		  (d)	 cibé ceanglais eile a fhorordú a mheasfaidh an tAire a bheith riachtanach nó 
fóirsteanach chun go bhféadfar plé le gearáin dá dtagraítear san fho-alt seo, nó 
gearáin den sórt sin a réiteach,

		  (e)	 a cheangal ar sholáthraithe seirbhíse airgeadais agus ar sholáthraithe pinsean a 
gcuid nósanna imeachta inmheánacha um réiteach díospóidí a fhoilsiú, agus

		  (f)	 maidir le scéimeanna, ceanglais éagsúla a shonrú faoi threoir na haicme scéime 
lena mbaineann (is aicme a mhíneofar sna rialacháin faoi threoir líon comhaltaí na 
scéime nó cibé nithe eile is cuí leis an Aire).

Imscrúdú a sheoladh

56.	 (1)	 Tabharfar faoi imscrúduithe a sheoladh faoi gCuid seo de réir mar is cuí leis an 
Ombudsman in imthosca uile an cháis agus ar mhodh a bheidh cuí agus i gcomhréir le 
cineál an ghearáin.

	 (2)	 Cuirfidh an tOmbudsman in iúl i scríbhinn do na páirtithe sa ghearán go mbeidh 
imscrúdú á sheoladh faoi fho-alt (1).

	 (3)	 I gcás go mbeartóidh an tOmbudsman imscrúdú a sheoladh maidir le gearán arna 
dhéanamh faoin gCuid seo, tabharfaidh sé nó sí do na páirtithe, agus d’aon duine 
eile a bhféadfadh aon bhreith a thabharfaidh sé nó sí i ndáil leis an ngearán dochar a 
dhéanamh dó nó di, i dtuairim an Ombudsman, deis—

		  (a)	 chun aighneachtaí a dhéanamh maidir leis an iompar is ábhar don ghearán, agus

		  (b)	 chun trácht ar aon líomhaintí a bheidh sa ghearán nó sa tagairt.

	 (4)	 Déanfaidh an tOmbudsman, gan dochar d’fhoirm an imscrúdaithe, a áirithiú go seolfar 
imscrúduithe ar shlí eile seachas go poiblí.

	 (5)	 Féadfaidh an tOmbudsman, le linn gearán a imscrúdú, tuairisc a thabhairt go tréimhsiúil 
don ghearánach faoin dul chun cinn atá déanta maidir leis an imscrúdú agus, le linn dó 
nó di déanamh amhlaidh, féadfaidh an tOmbudsman cibé tráchtaí is cuí leis nó léi a 
dhéanamh leis an ngearánach maidir leis an imscrúdú agus maidir leis na hiarmhairtí 
agus na himpleachtaí a ghabhann leis.

	 (6)	 Féadfaidh an tOmbudsman, le linn gearán a imscrúdú, réamhbhreith a eisiúint chuig 
na páirtithe iomchuí sa ghearán ina gcuirfear in iúl an bhreith ionchasach a bheidh le 
tabhairt ag an Ombudsman agus aon fhianaise nó aon fhíorais a bhreithnigh sé nó sí 
agus an réamhbhreith sin á tabhairt aige nó aici.

	 (7)	 I gcás go mbreithneoidh an tOmbudsman, le linn imscrúdaithe nó tar éis imscrúdú a 
chríochnú—

		  (a)	 gurb ann do phatrún marthanach gearán (cibé acu a fhionnfaidh sé nó sí go bhfuil 
seasamh leis na gearáin sin nó nach bhfionnfaidh),

		  (b)	 gurb ann do phatrún marthanach fíoras nó fianaise a eascraíonn as na gearáin, nó

		  (c)	 gurb ann d’aon ní eile is cúram don Bhanc nó don Údarás Pinsean,

		  cuirfidh an tOmbudsman an méid sin in iúl don Bhanc nó don Údarás Pinsean, de réir 
mar a bheidh.

Gearáin lena n-imscrúdú ag an Ombudsman

57.	 Seolfar imscrúduithe ag an Ombudsman i leith na ngearán seo a leanas de réir an Achta 
seo:

		  (a)	 aon ghearán a gheobhaidh an tOmbudsman an lá bunaithe nó dá éis;

		  (b)	 aon ghearán arna fháil ag an Ombudsman um Sheirbhísí Airgeadais nó ag an 
Ombudsman Pinsean roimh an lá bunaithe i gcás nach mbeidh breith tugtha ag an 
Ombudsman um Sheirbhísí Airgeadais nó ag an Ombudsman Pinsean, de réir mar a 
bheidh, nó nach mbeidh breith tugtha ag an Ombudsman.

Idirghabháil

58.	 (1)	 Déanfaidh an tOmbudsman iarracht, mar chuid d’imscrúdú, gearán a réiteach trí 
idirghabháil, a mhéid is féidir.

	 (2)	 Rachaidh an tOmbudsman i mbun plé le gearánaigh agus le soláthraithe chun a áirithiú 
go dtuigfear cuspóir na hidirghabhála ó thaobh páirteachas sa phróiseas idirghabhála a 
chur chun cinn.

	 (3)	 Is go toilteanach a ghlacfaidh na páirtithe páirt in idirghabháil agus féadfaidh páirtí 
tarraingt siar aon tráth.

	 (4)	 Féadfaidh an tOmbudsman, ar fhorais réasúnacha, iarracht ar ghearán a réiteach trí 
idirghabháil a thréigean de réir mar is cuí leis nó léi.

	 (5)	 Aon fhianaise maidir le haon ní a déarfar nó a ghéillfear le linn idirghabháil, nó le linn 
iarracht ar idirghabháil a dhéanamh, i leith gearáin, agus aon doiciméad a ullmhófar 
chun críocha na hidirghabhála, ní bheidh siad inghlactha—

		  (a)	 in aon fhiosrúchán a dhéanfar ar an ngearán dá éis sin faoin gCuid seo (mura 
dtoileoidh an duine a ghéill, nó lena mbaineann an doiciméad, go ndéanfar an 
fhianaise nó an doiciméad a ghlacadh), nó

		  (b)	 in aon imeachtaí os comhair cúirte nó binse fiosrúcháin sa Stát.

	 (6)	 I gcás go dteipfidh ar iarracht ar ghearán a réiteach trí idirghabháil—

		  (a)	 pléifidh an tOmbudsman leis an ngearán de réir alt 56, agus

		  (b)	 tabharfaidh an tOmbudsman fógra ina thaobh sin do na páirtithe dá réir sin.

Bac a chur ar obair an Ombudsman

59.	 (1)	 Aon duine—

		  (a)	 a chuireann bac nó treampán ar an Ombudsman le linn dó nó di na feidhmeanna a 
thugtar leis an Acht seo a chomhlíonadh,

		  (b)	 a dhéanann aon ní arbh éard é, dá mba chúirt an tOmbudsman agus cumhacht aici 
duine a chimiú mar gheall ar dhíspeagadh cúirte, díspeagadh ar an gcúirt sin,

		  (c)	 a mhainníonn, gan cúis réasúnach, ceanglas nó iarraidh a bheidh déanta ag an 
Ombudsman faoin Acht seo a chomhlíonadh,

		  (d)	 i gcomhlíonadh airbheartaithe ceanglas nó iarraidh dá dtagraítear i mír (c), a 
thugann faisnéis is eol don duine a bheith bréagach nó míthreorach, nó

		  (e)	 a mhainníonn toghairm chun láithriú os comhair an Ombudsman nó chun dul faoi 
cheistiú faoi mhionn ag an Ombudsman a chomhlíonadh,

		  déanann sé nó sí cion agus dlífear, ar é nó í a chiontú go hachomair, fíneáil d’aicme A 
nó príosúnacht ar feadh téarma nach faide ná 3 mhí, nó iad araon, a chur air nó uirthi.

	 (2)	 Féadfaidh an tOmbudsman iarratas a dhéanamh chun na Cúirte Cuarda ar ordú i 
gcoinne duine i gcás gur dealraitheach don Ombudsman—

		  (a)	 gur mhainnigh an duine ceanglas a chuir an tOmbudsman air nó uirthi faoi alt 47 a 
chomhlíonadh,

		  (b)	 gur mhainnigh an duine toghairm faoi alt 47(3)(b) chun láithriú os comhair an 
Ombudsman chun dul faoi cheistiú a chomhlíonadh,

		  (c)	 tar éis don duine toghairm dá dtagraítear i mír (b) a chomhlíonadh, gur dhiúltaigh 
sé nó sí dul faoi cheistiú, nó

		  (d)	 gur chuir an duine bac ar an Ombudsman ar shlí eile le linn dó nó di cumhacht a 
thugtar leis an gCuid seo a fheidhmiú.

	 (3)	 I gcás gur deimhin leis an gCúirt Chuarda, ar iarratas ar ordú faoi fho-alt (2) i gcoinne 
duine a éisteacht, gur mhainnigh nó gur dhiúltaigh an duine lena mbaineann an gníomh 
atá i gceist a dhéanamh, féadfaidh an Chúirt Chuarda ordú a dhéanamh á cheangal ar an 
duine an gníomh sin a dhéanamh.

	 (4)	 Ní fhéadfaidh an Chúirt Chuarda iarratas ar ordú faoi fho-alt (2) a éisteacht—

		  (a)	 mura láithreoidh an duine a mbeifear ag iarraidh an ordaithe ina choinne nó ina 
coinne ar an éisteacht, nó

		  (b)	 mura deimhin leis an gcúirt gur seirbheáladh cóip den iarratas ar an duine sin.

	 (5)	 Ar iarratas a fháil ar ordú faoi fho-alt (2) i gcoinne duine a éisteacht, cuirfidh an Chúirt 
Chuarda ceanglas ar ceal, is ceanglas a cuireadh ar an duine—

		  (a)	 faisnéis a sholáthar,

		  (b)	 láithriú os comhair an Ombudsman agus dul faoi cheistiú aige nó aici,

		  (c)	 doiciméad nó ní eile a thabhairt ar aird, nó

		  (d)	 cóip de dhoiciméad a sholáthar,

		  má tá sí den tuairim go bhfuil an duine i dteideal pribhléid ghairmiúil dhlíthiúil 
a éileamh maidir le soláthar na faisnéise, tabhairt ar aird an doiciméid nó an ní, nó 
soláthar na cóipe.

Gearáin agus sásamh: soláthraithe seirbhíse airgeadais

60.	 (1)	 Ar imscrúdú a chríochnú ar ghearán a bhaineann le soláthraí seirbhíse airgeadais is 
gearán nár socraíodh nó nár tarraingíodh siar, tabharfaidh an tOmbudsman breith i 
scríbhinn—

		  (a)	 go bhfuil seasamh leis an ngearán,

		  (b)	 go bhfuil seasamh substaintiúil leis an ngearán,

		  (c)	 go bhfuil seasamh páirteach leis an ngearán, nó

		  (d)	 go ndiúltaítear don ghearán.

	 (2)	 Ní fhéadfar a bhreithniú go bhfuil seasamh, seasamh substaintiúil nó seasamh páirteach 
le gearán ach amháin ar fhoras amháin nó níos mó de na forais seo a leanas:

		  (a)	 bhí an t-iompar faoina bhfuiltear ag gearán contrártha don dlí;

		  (b)	 bhí an t-iompar faoina bhfuiltear ag gearán míréasúnach, míchóir, leatromach 
nó idirdhealaitheach go míchuí i dtaca leis an bhfeidhm a bhí aige maidir leis an 
ngearánach;

		  (c)	 cé go raibh an t-iompar faoina bhfuiltear ag gearán de réir dlí nó cleachtas bunaithe 
nó caighdeán rialála, tá nó féadfaidh go bhfuil an dlí, an cleachtas nó an caighdeán 
míréasúnach, míchóir, leatromach nó idirdhealaitheach go míchuí i dtaca leis an 
bhfeidhm atá aige maidir leis an ngearánach;

		  (d)	 bhí an t-iompar faoina bhfuiltear ag gearán bunaithe go hiomlán nó go páirteach ar 
thucaid mhíchuí, ar fhoras nach mbaineann le hábhar, nó ar chúinse nach mbaineann 
le hábhar;

		  (e)	 bhí an t-iompar faoina bhfuiltear ag gearán bunaithe go hiomlán nó go páirteach ar 
earráid dlí nó fíorais;

		  (f)	 níor tugadh míniú ar an iompar faoina bhfuiltear ag gearán nuair ba chóir é a 
thabhairt;

		  (g)	 bhí an t-iompar faoina bhfuiltear ag gearán míchuí ar shlí eile.

	 (3)	 Cuirfidh an tOmbudsman breith ón Ombudsman faoin alt seo in iúl do na páirtithe agus 
beidh na nithe seo a leanas ar áireamh sa bhreith sin:

		  (a)	 an bhreith faoi fho-alt (1);

		  (b)	 na forais atá leis an mbreith faoi fho-alt (2);

		  (c)	 aon ordachán a thabharfar faoi fho-alt (4).

	 (4)	 I gcás go mbreithneofar go bhfuil seasamh, seasamh substaintiúil nó seasamh páirteach 
le gearán, féadfaidh an tOmbudsman a ordú don soláthraí seirbhíse airgeadais ceann 
amháin nó níos mó de na nithe seo a leanas a dhéanamh:

		  (a)	 an t-iompar faoina bhfuiltear ag gearán nó na hiarmhairtí a bhaineann leis an iompar 
a athbhreithniú, a chur ina cheart nó ina gceart, a mhaolú nó a athrú;

		  (b)	 cúiseanna nó mínithe a thabhairt ar an iompar sin;

		  (c)	 cleachtas a bhaineann leis an iompar sin a athrú;

		  (d)	 méid cúitimh a íoc leis an ngearánach i leith aon chaillteanas, costas nó ceataí a 
bhain don ghearánach mar thoradh ar an iompar faoina bhfuiltear ag gearán;

		  (e)	 aon ghníomh dlíthiúil eile a dhéanamh is cuí leis an Ombudsman, ag féachaint 
d’imthosca uile an ghearáin.

	 (5)	 Seachas i gcás go ndéanfar méid is mó cúitimh a fhorordú le rialacháin arna ndéanamh 
faoi alt 4, ní fhéadfaidh an tOmbudsman a ordú go n-íocfar méid cúitimh is mó ná—

		  (a)	 €26,000 sa bhliain, i gcás gur blianacht is ábhar do ghearán, nó

		  (b)	 €250,000 i leith gach gearáin eile.

	 (6)	 Aon ordachán faoi fho-alt (4) a cheanglaíonn ar sholáthraí seirbhíse airgeadais méid 
cúitimh a íoc, féadfar a fhoráil leis go n-íocfar ús de réir an ráta dá dtagraítear in alt 22 
d’Acht na gCúirteanna, 1981 i gcás nach n-íocfar an méid faoi dháta a bheidh sonraithe 
san ordachán.

	 (7)	 Tabharfaidh an tOmbudsman cóip de bhreith faoin alt seo—

		  (a)	 don ghearánach, agus

		  (b)	 don soláthraí seirbhíse airgeadais lena mbaineann an gearán.

	 (8)	 I gcás go mbeidh ordachán faoi fho-alt (4) i mbreith faoin alt seo, déanfaidh an soláthraí 
seirbhíse airgeadais lena mbaineann—

		  (a)	 an t-ordachán a chomhlíonadh laistigh de cibé tréimhse a bheidh sonraithe san 
ordachán, nó laistigh de cibé tréimhse fhadaithe a cheadóidh an tOmbudsman, agus

		  (b)	 tráth nach déanaí ná 14 lá tar éis dheireadh na tréimhse sin nó na tréimhse fadaithe 
sin dá dtagraítear i mír (a), fógra i scríbhinn a thabhairt don Ombudsman maidir le 
gníomh a bheidh déanta nó a bheartaítear a dhéanamh de dhroim an ordacháin.

Gearáin agus sásamh: soláthraithe pinsean

61.	 (1)	 Ar imscrúdú a chríochnú ar ghearán a bhaineann le soláthraí pinsean is gearán nár 
socraíodh nó nár tarraingíodh siar, tabharfaidh an tOmbudsman breith i scríbhinn i ndáil 
leis an ngearán.

	 (2)	 Féadfaidh cibé ordachán do na páirtithe lena mbaineann, agus a mheasann an 
tOmbudsman is gá nó is fóirsteanach chun an gearán a shásamh nó chun an gearán a 
réiteach, a bheith i mbreith faoi fho-alt (1).

	 (3)	 I gcás go ndéanfaidh an tOmbudsman ordachán faoi fho-alt (2) a bhaineann le soláthraí 
pinsean, ní cheanglófar le hordachán den sórt sin—

		  (a)	 leasú a dhéanamh ar rialacha scéime nó ar choinníollacha scéime, ná

		  (b)	 an bhreith ón Ombudsman a chur in ionad bhreith an tsoláthraí pinsean i ndáil leis 
an soláthraí pinsean d’fheidhmiú cumhacht lánroghnach faoi rialacha na scéime.

	 (4)	 Faoi réir fho-alt (5), féadfaidh an tOmbudsman cibé sásamh is cuí leis nó léi a ordú don 
ghearánach, lena n-áirítear sásamh airgeadais.

	 (5)	 Is é an méid a bheidh in aon sásamh airgeadais faoi fho-alt (4) cibé méid a mheasfaidh 
an tOmbudsman a bheith cóir cothromasach, ag féachaint do na himthosca go léir agus 
don Chuid seo ach ní rachaidh sé thar aon chaillteanas sochair iarbhír faoin scéim lena 
mbaineann.

	 (6)	 Cuirfidh an tOmbudsman breith faoi fho-alt (1) in iúl do na páirtithe agus beidh na 
nithe seo a leanas sa bhreith sin:

		  (a)	 an bhreith;

		  (b)	 na forais atá leis an mbreith;

		  (c)	 aon ordachán arna thabhairt faoi fho-alt (2).

Breitheanna ón Ombudsman

62.	 (1)	 Faoi réir thoradh aon achomharc faoi Chuid 7 i gcoinne breith ón Ombudsman faoi alt 
61 nó 62 i leith gearáin, beidh an bhreith ina ceangal ar aon pháirtí sa ghearán.

	 (2)	 Faoi réir fho-alt (3), foilseoidh an tOmbudsman breitheanna arna dtabhairt aige nó aici  
tar éis an lae bunaithe i ndáil le gearáin a bhaineann le soláthraithe seirbhíse airgeadais 
agus cás-staidéir i ndáil le gearáin a bhaineann le soláthraithe pinsean ar mhodh—

		  (a)	 lena gcinntítear—

			   (i)	 nach gcéannófar gearánach le hainm, le seoladh ná ar shlí eile,

			  (ii)	 nach gcéannófar soláthraí le hainm ná le seoladh,

			   agus

		  (b)	 atá de réir na nAchtanna um Chosaint Sonraí, 1988 agus 2003.

	 (3)	 Féadfaidh an tOmbudsman, más cuí leis nó léi déanamh amhlaidh in aon chás áirithe, 
tuarascáil i ndáil le haon imscrúdú faoin gCuid seo agus toradh an imscrúdaithe sin a 
fhoilsiú, i cibé foirm agus ar cibé modh is cuí leis nó léi.

	 (4)	 Chun críocha dhlí an chlúmhillte, beidh foilsiú aon tuarascála faoi fho-alt (2) nó (3) ag 
an Ombudsman faoi phribhléid iomlán agus beidh sé díolmhaithe ó imeachtaí dlíthiúla.

CUID 7

Achomhairc agus Iarratais chun na Cúirte

Mínithe (Cuid 7)

63.	 Sa Chuid seo—

ciallaíonn “breith” breith ón Ombudsman faoi alt 60 nó 61; agus

ciallaíonn “ordachán” ordachán arna áireamh i mbreith.

Achomhairc

64.	 (1)	 Féadfaidh páirtí i ngearán atá os comhair an Ombudsman achomharc a dhéanamh chun 
na hArd-Chúirte i gcoinne breith nó ordachán ón Ombudsman.

	 (2)	 Déanfar achomharc faoin alt seo—

		  (a)	 tráth nach déanaí ná 35 lá tar éis dháta an fhógra i dtaobh bhreith an Ombudsman, 
nó

		  (b)	 laistigh de cibé tréimhse bhreise a mheasfaidh an chúirt is cóir agus is cothromasach 
sna himthosca go léir.

	 (3)	 Féadfar ceann amháin nó níos mó de na nithe seo a leanas a áireamh ar na horduithe a 
fhéadfaidh an Ard-Chúirt a dhéanamh ar achomharc a éisteacht faoin alt seo (ach gan 
iad a bheith teoranta dóibh seo):

		  (a)	 ordú lena ndaingnítear an bhreith nó an t-ordachán ón Ombudsman, faoi réir cibé 
modhnuithe is cuí léi;

		  (b)	 ordú lena ndéantar an bhreith sin nó aon ordachán arna áireamh ann a chur ar ceal;

		  (c)	 ordú lena ndéantar an bhreith sin nó aon ordachán den sórt sin a tharchur chuig an 
Ombudsman lena athbhreithniú mar aon lena tuairim ar an ní;

		  (d)	 cibé ordú eile i ndáil leis an ní a mheasann sí is cóir sna himthosca go léir;

		  (e)	 cibé ordú a mheasann sí is cuí a dhéanamh i dtaobh costas;

		  (f)	 ordú lena leasaítear an bhreith nó an t-ordachán ón Ombudsman, de réir mar a 
bheidh.

	 (4)	 Féadfar an tOmbudsman a dhéanamh ina pháirtí nó ina páirtí in achomharc faoin alt 
seo.

	 (5)	 I gcás go ndéanfaidh an Ard-Chúirt ordú lena dtarchuirfear breith nó ordachán ón 
Ombudsman chuig an Ombudsman lena athbhreithniú, déanfaidh an tOmbudsman an 
bhreith nó an t-ordachán a athbhreithniú de réir aon ordacháin ón gcúirt.

	 (6)	 Is breith chríochnaitheach í an bhreith ón Ard-Chúirt ar achomharc den sórt sin a 
éisteacht, ach amháin go bhféadfaidh páirtí san achomharc iarratas a dhéanamh chun na 
Cúirte Achomhairc ar an mbreith a athbhreithniú ar cheist dlí (ach sin amháin le cead ó 
cheachtar de na cúirteanna sin, de réir mar is cuí).

	 (7)	 Ní bheidh éifeacht le breith nó le hordachán ón Ombudsman, agus ní fhéadfar í nó é a 
chur i ngníomh, fad a bheidh achomharc faoi fho-alt (1) nó iarratas faoi fho-alt (6) ar 
feitheamh i ndáil leis an mbreith nó leis an ordachán.

Breith ón Ombudsman a fhorfheidhmiú

65.	 (1)	 I gcás go mainneoidh nó go ndiúltóidh soláthraí seirbhíse airgeadais nó soláthraí 
pinsean breith ón Ombudsman a chomhlíonadh laistigh den tréimhse, nó faoin dáta, 
a bheidh sonraithe sa bhreith, déanfaidh an Chúirt Chuarda, ar iarratas chuici chuige 
sin—

		  (a)	 ón Ombudsman, de réir mar is cuí leis nó léi, nó

		  (b)	 ón ngearánach arb ina fhabhar nó ina fabhar a tugadh an bhreith,

		  ordú a dhéanamh.

	 (2)	 Maidir leis an tagairt do bhreith i bhfo-alt (1), is tagairt í do bhreith den sórt nach 
mbeidh, ar éag don tráth chun achomharc a dhéanamh ina coinne, aon achomharc 
den sórt sin déanta i ndáil léi nó, más rud é go ndearnadh achomharc den sórt sin, gur 
tréigeadh é nó gur chinn an chúirt é.

	 (3)	 Ní fhéadfaidh an Chúirt Chuarda iarratas ar ordú faoin alt seo a éisteacht seachas—

		  (a)	 i gcás go láithreoidh an soláthraí seirbhíse airgeadais nó an soláthraí pinsean lena 
mbaineann ar an éisteacht mar fhreagróir san iarratas, nó

		  (b)	 mura láithreoidh an soláthraí seirbhíse airgeadais nó an soláthraí pinsean lena 
mbaineann ar an éisteacht, i gcás gur deimhin leis an gcúirt gur seirbheáladh cóip 
den iarratas ar an soláthraí seirbhíse airgeadais nó ar an soláthraí pinsean sin.

	 (4)	 Ní fhéadfaidh an Chúirt Chuarda iarratas ar ordú faoin alt seo a éisteacht i gcás go 
mbeidh achomharc déanta i gcoinne na breithe nó an ordacháin ag an duine arb é nó í 
an soláthraí seirbhíse airgeadais nó an soláthraí pinsean, de réir mar a bheidh, agus—

		  (a)	 nár daingníodh an bhreith nó an t-ordachán (arna mhodhnú nó gan mhodhnú), nó

		  (b)	 nár tharraing an soláthraí sin lena mbaineann an t-achomharc siar.

	 (5)	 Ar iarratas ar ordú faoin alt seo a éisteacht, déanfaidh an Chúirt Chuarda, más deimhin 
léi gur ordachán an t-ordachán ar cumhachtaíodh don Ombudsman é a dhéanamh, ordú 
á cheangal ar an soláthraí seirbhíse airgeadais nó ar an soláthraí pinsean lena mbaineann 
an t-ordachán a chomhlíonadh laistigh de thréimhse, nó faoi dháta, a bheidh sonraithe 
san ordú.

	 (6)	 D’ainneoin fho-alt (1), más rud é, le linn iarratas a bhreithniú faoin bhfo-alt sin, gur 
deimhin leis an gCúirt Chuarda nach bhféadfaí, de bharr imeacht aimsire, ordú faoin 
bhfo-alt sin a chomhlíonadh, déanfaidh an chúirt ordú lena ndéanfar foráil maidir le 
cibé sásamh is cuí léi, ag féachaint don Chuid seo agus do na himthosca go léir.

	 (7)	 In ordú faoin alt seo lena ndéanfar foráil go n-íocfaidh aon duine sásamh airgeadais, 
féadfaidh an Chúirt Chuarda, má mheasann sí gur cuí déanamh amhlaidh sna himthosca 
go léir, a ordú don duine arb é nó í an soláthraí seirbhíse airgeadais nó an soláthraí 
pinsean lena mbaineann ús a íoc leis an ngearánach lena mbaineann ar an íocaíocht 
de réir an ráta dá dtagraítear in alt 22 d’Acht na gCúirteanna, 1981 i leith na tréimhse 
go léir nó aon chuid den tréimhse dar tosach 4 sheachtain tar éis an dáta a chuirfear an 
bhreith nó an t-ordachán lena mbaineann in iúl do na páirtithe agus dar críoch dáta an 
ordaithe.

	 (8)	 Déanfar iarratas chun na Cúirte Cuarda faoin alt seo chuig an mbreitheamh den Chúirt 
Chuarda don chuaird—

		  (a)	 ina bhfuil gnáthchónaí ar an ngearánach iomchuí, nó

		  (b)	 ina bhfuil a phríomháit ghnó nó a príomháit ghnó sa Stát ag an soláthraí seirbhíse 
airgeadais nó an soláthraí pinsean, de réir mar a bheidh.

Ceisteanna dlí chun na hArd-Chúirte

66.	 (1)	 Le linn don Ombudsman plé le gearán, féadfaidh sé nó sí, ar a thionscnamh nó ar a 
tionscnamh féin nó ar iarraidh a fháil ón ngearánach nó ón duine arb é nó í an soláthraí 
seirbhíse airgeadais nó an soláthraí pinsean lena mbaineann, ceist dlí a eascróidh i ndáil 
le himscrúdú nó breithniú an ghearáin a tharchur chun tuairim na hArd-Chúirte a fháil.

	 (2)	 Tá dlínse ag an Ard-Chúirt aon cheist dlí a tharchuirfear chuici faoin alt seo a éisteacht 
agus a chinneadh.

	 (3)	 I gcás go mbeidh ceist dlí i dtaca leis an ngearán lena mbaineann tarchurtha chuig an 
Ard-Chúirt faoin alt seo, ní fhéadfaidh an tOmbudsman—

		  (a)	 breith a thabhairt, a bhfuil an cheist iomchuí ina leith, fad a bheidh an tarchur ar 
feitheamh, ná

		  (b)	 dul ar aghaidh ar mhodh, ná breith a thabhairt, atá ar neamhréir le tuairim na 
hArd-Chúirte maidir leis an gceist.

Achomharc i gcoinne breith ón Ombudsman

67.	 Aon achomharc chun na hArd-Chúirte i gcoinne breith arna tabhairt ag an Ombudsman 
um Sheirbhísí Airgeadais nó ag an Ombudsman Pinsean, de réir mar a bheidh, inar 
ainmníodh an tOmbudsman um Sheirbhísí Airgeadais, an tOmbudsman Pinsean nó aon 
cheann de na comhlachtaí díscaoilte, díreach roimh an lá bunaithe, léifear é, an lá sin agus 
dá éis, mar thagairt don Oifig.

Iarratas chun na Cúirte Cuarda

68.	 Aon iarratas chun na Cúirte Cuarda, díreach roimh an lá bunaithe, inar ainmníodh an 
tOmbudsman um Sheirbhísí Airgeadais, an tOmbudsman Pinsean nó aon cheann de na 
comhlachtaí díscaoilte, léifear é, an lá sin agus dá éis, mar iarratas ón Oifig.

Iarratas chun na Cúirte Dúiche

69.	 Aon iarratas chun na Cúirte Dúiche, díreach roimh an lá bunaithe, inar ainmníodh an 
tOmbudsman um Sheirbhísí Airgeadais, an tOmbudsman Pinsean nó aon cheann de na 
comhlachtaí díscaoilte, léifear é, an lá sin agus dá éis, mar iarratas ón Oifig.

Ciontú

70.	 Aon achomharc i gcoinne ciontú, díreach roimh an lá bunaithe, inar ainmníodh an 
tOmbudsman um Sheirbhísí Airgeadais, an tOmbudsman Pinsean nó aon cheann de na 
comhlachtaí díscaoilte, léifear é, an lá sin agus dá éis, mar thagairt don Oifig.

Imeachtaí forfheidhmiúcháin

71.	 Aon iarratas ar ordú forfheidhmiúcháin faoi alt 141 d’Acht 1990, díreach roimh an lá 
bunaithe, inar ainmníodh oifig an Ombudsman Pinsean, léifear é, an lá sin agus dá éis, 
mar iarratas ón Oifig.

Cumhacht na cúirte urghairí a dheonú i gcásanna áirithe

72.	 (1)	 Féadfaidh an Ard-Chúirt, ar iarratas arna dhéanamh ag an Ombudsman a fháil, urghaire 
a dheonú lena gcuirfear srian le hiompar a bhfuil soláthraí seirbhíse airgeadais nó 
soláthraí pinsean ag gabháil dó, nó ar dealraitheach go ngabhfaidh soláthraí seirbhíse 
airgeadais nó soláthraí pinsean gabháil dó, i gcás gur iompar é an t-iompar atá á 
imscrúdú nó a bheartaítear é a imscrúdú nó a bhfuil gearán faighte ag an Ombudsman i 
ndáil leis.

	 (2)	 I gcás soláthraí seirbhíse airgeadais, ní fhéadfaidh an Ard-Chúirt iarratas faoi fho-alt 
(1) a dheonú mura mbeidh sí den tuairim gur dóigh don iompar a bhfuiltear ag iarraidh 
srian a chur leis dochar a dhéanamh d’éifeacht nó do chur i gníomh breithe, nó gur 
dóigh dó an céanna a chur ar neamhní, ar breith í a d’fhéadfadh an tOmbudsman a 
dhéanamh dá bhfionnfadh sé nó sí go bhfuil seasamh, seasamh substaintiúil nó seasamh 
páirteach leis an ngearán lena mbaineann an t-iompar.

	 (3)	 Ní cheanglóidh an Ard-Chúirt ar an Ombudsman gealltanas a thabhairt maidir le 
damáistí mar choinníoll le hurghaire a dheonú de dhroim iarratas dá dtagraítear i 
bhfo-alt (1).

CUID 8

Forálacha Idirthréimhseacha Eile

Cosaint do rialacháin arna ndéanamh ag an iarChomhairle

73.	 (1)	 Aon rialacháin (cibé acu is ionstraim reachtúil lena mbaineann an tAcht Ionstraimí 
Reachtúla, 1947 go príomha nó nach ea) arna ndéanamh nó arna n-eisiúint ag Comhairle 
an Ombudsman um Sheirbhísí Airgeadais, nó thar ceann an chéanna, a bheidh déanta 
agus i bhfeidhm díreach roimh an lá bunaithe, beidh an fheidhm chéanna acu agus an 
éifeacht chéanna leo, an lá sin agus dá éis, agus a bhí acu nó leo roimh an lá sin.

	 (2)	 Féadfaidh an tAire ionstraim dá dtagraítear i bhfo-alt (1) a chúlghairm nó a leasú amhail 
is dá mba é nó í an tAire a rinne í.

Biúró an Ombudsman um Sheirbhísí Airgeadais

74.	 Aon fheidhm a bhí, díreach roimh an lá bunaithe, dílsithe do Bhiúró an Ombudsman um 
Sheirbhísí Airgeadais, déantar í a aistriú chuig an Oifig an lá bunaithe agus dá éis.

CUID 9

Leasuithe Iarmhartacha

Leasú ar Acht an Bhainc Cheannais, 1942

75.	 Leasaítear Acht 1942—

		  (a)	 in alt 2—

			   (i)	 trí na mínithe ar “Ombudsman um Sheirbhísí Airgeadais” agus “Leas-
Ombudsman um Sheirbhísí Airgeadais” a scriosadh,

			  (ii)	 tríd an méid seo a leanas a chur isteach i ndiaidh an mhínithe ar “Acht Airgid 
Reatha, 1927”:

“ciallaíonn ‘Leas-Ombudsman Seirbhísí Airgeadais agus Pinsean’ duine a 
cheaptar faoi alt 8(1)(b) d’Acht an Ombudsman Seirbhísí Airgeadais agus 
Pinsean, 2017 (Uimh. 22 de 2017);”,

			  (iii)	 tríd an méid seo a leanas a chur isteach i ndiaidh an mhínithe ar “malartán 
todhchaíochtaí agus roghanna airgeadais”:

“ciallaíonn ‘Ombudsman Seirbhísí Airgeadais agus Pinsean’ duine a 
cheaptar faoi alt 8(1)(a) d’Acht an Ombudsman Seirbhísí Airgeadais agus 
Pinsean, 2017 (Uimh. 22 de 2017);”,

				    agus

			  (iv)	 sa mhíniú ar “soláthraí rialáilte seirbhíse airgeadais”—

				    (I)	 i mír (bb), trí “achtachán ainmnithe;” a chur in ionad “achtachán ainmnithe, 
nó”, agus

				   (II)	 trí mhír (c) a scriosadh,

		  (b)	 in alt 33AK(5)(ak), trí “Ombudsman Seirbhísí Airgeadais agus Pinsean” a chur in 
ionad “Ombudsman um Sheirbhísí Airgeadais”,

		  (c)	 in alt 61E(1), tríd an méid seo a leanas a chur in ionad mhíreanna (ga) agus (gb):

		 “(gc)	 an tOmbudsman Seirbhísí Airgeadais agus Pinsean,”,

			   agus

		  (d)	 in alt 61H(4), tríd an méid seo a leanas a chur in ionad mhír (b):

		 “(b)	 an tOmbudsman Seirbhísí Airgeadais agus Pinsean,”.

Cd.8

Leasú ar an Acht um Shaoráil Faisnéise, 2014

76.	 An lá bunaithe, leasaítear Cuid 1 de Sceideal 1 a ghabhann leis an Acht um Shaoráil 
Faisnéise, 2014—

		  (a)	 trí mhíreanna (ab) agus (ae) a scriosadh,

		  (b)	 trí “na bhfeidhmeanna sin,” a chur in ionad “na bhfeidhmeanna sin.” i mír (ai), agus

		  (c)	 tríd an méid seo a leanas a chur isteach i ndiaidh mhír (ai):

		 “(aj)	an tOmbudsman Seirbhísí Airgeadais agus Pinsean, a mhéid a bhaineann 
sé le taifid maidir le hidirghabháil, imscrúdú nó breithniú a chuireann 
an tOmbudsman Seirbhísí Airgeadais agus Pinsean i gcrích i leith 
gearán faoi Acht an Ombudsman Seirbhísí Airgeadais agus Pinsean, 
2017 (Uimh. 22 de 2017);”.

CUID 10

Ilghnéitheach

Socruithe cómhalartacha le tíortha de chuid LEE

77.	 (1)	 San alt seo—

		  folaíonn “gearán” gearán de réir bhrí Mheabhrán Tuisceana LEE; agus

		  ciallaíonn “Meabhrán Tuisceana LEE” an “Meabhrán Tuisceana maidir le Líonra 
Trasteorann le haghaidh Gearáin Lasmuigh-den-Chúirt do Sheirbhísí Airgeadais” nó, 
má dhéantar an meabhrán a leasú nó má chuirtear meabhrán eile ina ionad, ciallaíonn sé 
an meabhrán arna leasú amhlaidh nó an meabhrán eile sin.

	 (2)	 Aon tagairtí don Ombudsman um Sheirbhísí Airgeadais i Meabhrán Tuisceana 
LEE maidir lena shuibscríobh, léifear iad, le toiliú na Comhairle, mar thagairtí don 
Ombudsman.

	 (3)	 Aon ghearán a bhaineann le soláthraí seirbhíse airgeadais agus dhéanfar leis an 
Ombudsman, féadfaidh sé nó sí é a tharchur chuig comhlacht eile um réiteach díospóide 
de chuid LEE de réir théarmaí an Mheabhráin Tuisceana LEE.

	 (4)	 Aon ghearán a bhaineann le soláthraí seirbhíse airgeadais agus a bheidh tarchurtha 
chuig an Ombudsman ag comhlacht eile um réiteach díospóide de chuid LEE de réir 
théarmaí an Mheabhráin Tuisceana LEE, féadfaidh an tOmbudsman idirghabháil, 
imscrúdú agus breithniú a dhéanamh ina leith.

Cd.9

SCEIDEAL 1
Alt 5

Aisghairm agus Cúlghairm

CUID 1

Achtanna an Oireachtais

Tagairt 
 

(1)

Uimhir agus Bliain 
 

(2)

Gearrtheideal 
 

(3)

Méid na 
hAisghairme 

(4)
1. Uimh. 22 de 1942 Acht an Bhainc Cheannais, 1942 Cuid VIIB

2. Uimh. 25 de 1990 Acht na bPinsean, 1990 Cuid XI
3. Uimh. 5 de 2006 An tAcht um Athchóiriú an Dlí 

Leasa Shóisialaigh agus um 
Pinsin, 2006

Alt 43

4. Uimh. 20 de 2013 An tAcht Leasa Shóisialaigh 
agus Pinsean (Forálacha 
Ilghnéitheacha), 2013

Alt 33

CUID 2

Ionstraimí Reachtúla

Tagairt 
 

(1)

Uimhir agus Bliain 
 

(2)

Gearrtheideal 
 

(3)

Méid na 
hAisghairme 

(4)
1. I.R. Uimh. 119 de 

2003
An tOrdú um Acht na bPinsean 
(Leasú), 2002 (Alt 5, a mhéid a 
gcuirtear ailt 126 go 130, 146 agus 
147 de Chuid XI isteach in Acht 
na bPinsean, 1990 leis an alt sin)
(Tosach Feidhme), 2003

An ionstraim iomlán

2. I.R. Uimh. 397 de 
2003

Na Rialacháin um Ombudsman 
Pinsean, 2003

An ionstraim iomlán

3. I.R. Uimh. 398 de 
2003

An tOrdú um Acht na bPinsean 
(Leasú), 2002 (Alt 5 (Ach amháin 
a mhéid atá an t-alt sin i ngníomh 
cheana féin) agus ailt 8 agus 58)
(Tosach Feidhme), 2003

An ionstraim iomlán

Tagairt 
 

(1)

Uimhir agus Bliain 
 

(2)

Gearrtheideal 
 

(3)

Méid na 
hAisghairme 

(4)
4. I.R. Uimh. 399 de 

2003
An tOrdú um an Acht Leasa 
Shóisialaigh (Forálacha 
Ilghnéitheacha), 2003 (Alt 23)
(Tosach Feidhme), 2003

An ionstraim iomlán

5. I.R. Uimh. 190 de 
2005

Na Rialacháin um Acht an Bhainc 
Cheannais, 1942 (Comhairle 
an Ombudsman um Sheirbhísí 
Airgeadais), 2005

An ionstraim iomlán

6. I.R. Uimh. 191 de 
2005

Na Rialacháin um Acht an Bhainc 
Cheannais, 1942 (Ombudsman um 
Sheirbhísí Airgeadais), 2005

An ionstraim iomlán

7. I.R. Uimh. 329 de 
2005

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2005

An ionstraim iomlán

8. I.R. Uimh. 330 de 
2005

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais)(Uimh. 
2), 2005

An ionstraim iomlán

9. I.R. Uimh. 828 de 
2005

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais)(Uimh. 
3), 2005

An ionstraim iomlán

10. I.R. Uimh. 302 de 
2006

Na Rialacháin um Ombudsman 
Pinsean, 2006

An ionstraim iomlán

11. I.R. Uimh. 182 de 
2007

Na Rialacháin um Chonarthaí 
Blianachta Scoir Iontaobhais 
(Nochtadh Faisnéise), 2007

Mír 16 de Sceideal B

12. I.R. Uimh. 183 de 
2007

Na Rialacháin um Ombudsman 
Pinsean, 2007

An ionstraim iomlán

13. I.R. Uimh. 726 de 
2007

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2007

An ionstraim iomlán

14. I.R. Uimh. 576 de 
2008

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2008

An ionstraim iomlán

15. I.R. Uimh. 500 de 
2009

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2009

An ionstraim iomlán

Tagairt 
 

(1)

Uimhir agus Bliain 
 

(2)

Gearrtheideal 
 

(3)

Méid na 
hAisghairme 

(4)
16. I.R. Uimh. 446 de 

2010
Na Rialacha Cúirte Cuarda 
(Ombudsman Pinsean), 2010

An ionstraim iomlán

17. I.R. Uimh. 576 de 
2010

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2010

An ionstraim iomlán

18. I.R. Uimh. 674 de 
2011

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2011

An ionstraim iomlán

19. I.R. Uimh. 506 de 
2012

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2012

An ionstraim iomlán

20. I.R. Uimh. 477 de 
2013

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2013

An ionstraim iomlán

21. I.R. Uimh. 97 de 
2014

Na Rialacháin um Fhaisnéis 
maidir le Gearáin Acht an Bhainc 
Cheannais, 1942 (Comhairle 
an Ombudsman um Sheirbhísí 
Airgeadais), 2014

An ionstraim iomlán

22. I.R. Uimh. 137 de 
2014

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais)(Leasú), 
2014

An ionstraim iomlán

23. I.R. Uimh. 164 de 
2014

Na Rialacháin um Acht an Bhainc 
Cheannais, 1942 (Comhairle 
an Ombudsman um Sheirbhísí 
Airgeadais)(Leasú), 2014

An ionstraim iomlán

24. I.R. Uimh. 42 de 
2015

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2015

An ionstraim iomlán

25. I.R. Uimh. 592 de 
2015

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2016

An ionstraim iomlán

26. I.R. Uimh. 54 de 
2017

Na Rialacháin um Thobhaigh agus 
Táillí Acht an Bhainc Cheannais, 
1942 (Comhairle an Ombudsman 
um Sheirbhísí Airgeadais), 2017

An ionstraim iomlán

SCEIDEAL 2
Alt 37

Comhairle an Ombudsman Seirbhísí Airgeadais agus Pinsean

1.	 Déanfaidh an tOmbudsman, ar iarraidh a fháil ó chathaoirleach na Comhairle, comhalta 
d’fhoireann an Ombudsman a ainmniú chun bheith ina rúnaí ar an gComhairle.

2.	 Féadfar cibé táillí agus liúntais i leith caiteachais (más ann) a chinnfidh an tAire i gcomhairle 
leis an Aire Caiteachais Phoiblí agus Athchóirithe a íoc le comhalta den Chomhairle.

3.	 Scoirfidh duine de bheith ina chomhalta nó ina comhalta den Chomhairle más rud é—

		  (a)	 go n-éagfaidh an duine,

		  (b)	 go gcríochnóidh an duine téarma oifige agus nach n-athcheapfar é nó í,

		  (c)	 go n-éireoidh an duine as oifig le fógra i scríbhinn chuig an Aire de réir mhír 11,

		  (d)	 go raibh an duine, gan cead ó na comhaltaí eile, as láthair ó chruinnithe den 
Chomhairle ar feadh tréimhse comhleanúnaí 6 mhí,

		  (e)	 go n-ainmneofar an duine, lena thoiliú nó lena toiliú, mar iarrthóir lena thoghadh nó 
lena toghadh mar chomhalta de cheachtar Teach den Oireachtas,

		  (f)	 go n-ainmneofar an duine, lena thoiliú nó lena toiliú, mar iarrthóir lena thoghadh nó 
lena toghadh mar chomhalta de Pharlaimint na hEorpa nó chun folúntas a líonadh i 
gcomhaltas an Parlaiminte sin,

		  (g)	 go n-ainmneofar an duine, lena thoiliú nó lena toiliú, mar iarrthóir lena thoghadh nó 
lena toghadh mar chomhalta d’údarás áitiúil,

		  (h)	 go mbreithneofar an duine ina fhéimheach nó ina féimheach (sa Stát nó in áit eile) 
nó go ndéanfaidh an duine imshocraíocht lena chreidiúnaithe nó lena creidiúnaithe,

		  (i)	 go n-éireoidh an duine neamhábalta, ó thaobh coirp nó aigne, ar dhualgais comhalta 
a chomhlíonadh,

		  (j)	 go gciontófar an duine i gcion (sa Stát nó in áit eile) agus go gcuirfear téarma 
príosúnachta air nó uirthi i leith an chiona, nó

		  (k)	 go gcuirfidh an tAire an duine as oifig—

			   (i)	 mar gheall ar mhí-iompar nó neamhinniúlacht chruthaithe, nó

			  (ii)	 chun a chumasú don Chomhairle feidhmiú go héifeachtúil.

4.	 Sa chás go n-éireoidh oifig comhalta folamh, déanfaidh an tAire socrú chun duine 
cuícháilithe a cheapadh chun an folúntas a líonadh de réir an Sceidil seo a luaithe is féidir 
tar éis an dáta a tharla an folúntas.

5.	 Féadfaidh an Chomhairle gníomhú d’ainneoin folúntas nó folúntais i measc a comhaltaí.

6.	 Ag cruinniú den Chomhairle—

		  (a)	 is é nó is í cathaoirleach na Comhairle, más rud é go bhfuil sé nó sí i láthair, a 
bheidh ina chathaoirleach nó ina cathaoirleach ar an gcruinniú, nó

		  (b)	 mura bhfuil, agus fad nach bhfuil, cathaoirleach na Comhairle i láthair nó má tá an 
oifig sin folamh, roghnóidh na comhaltaí eile den Chomhairle atá i láthair duine dá 
líon chun bheith ina chathaoirleach nó ina cathaoirleach ar an gcruinniú.

7.	 Ag cruinniú den Chomhairle, déanfar gach ceist a chinneadh le tromlach vótaí na gcomhaltaí 
den Chomhairle atá i láthair agus a vótálann ar an gceist agus, i gcás comhionannas vótaí, 
beidh an dara vóta, nó vóta réitigh, ag cathaoirleach an chruinnithe.

8.	 4 is córam do chruinniú den Chomhairle, mura n-ordóidh an tAire a mhalairt.

9.	 Féadfaidh an Chomhairle, más cuí léi, aon ghnó dá cuid a dhéanamh trí pháipéir a scaipfear, 
go leictreonach nó ar shlí eile, i measc a comhaltaí go léir de thuras na huaire agus, i 
gcásanna den sórt sin, measfar gur breith ón gComhairle é rún arna cheadú i scríbhinn ag 
tromlach na gcomhaltaí sin.

10.	 Féadfaidh an Chomhairle cruinniú a thionól nó leanúint de chruinniú trí aon mhodh 
cumarsáide a úsáid trínar féidir le gach rannpháirtí cloisteáil agus trínar féidir gach 
rannpháirtí a chloisteáil ag an am céanna agus déanfar “cruinniú leictreonach” a ghairm de 
chruinniú den sórt sin.

11.	 Aon chomhalta a ghlacfaidh páirt i gcruinniú leictreonach, measfar é nó í a bheith i láthair 
ag an gcruinniú chun gach críoch.

12.	 Féadfaidh comhalta den Chomhairle éirí as a chomhaltas nó a comhaltas aon tráth trí litir 
a bheidh dírithe chuig an Aire agus beidh éifeacht leis an éirí as ón dáta a bheidh sonraithe 
sa litir (más ann) nó ar an Aire í a fháil, cibé acu is déanaí.

13.	 Faoi réir an Sceidil seo, déanfaidh an Chomhairle a nós imeachta a rialáil le rialacha nó ar 
shlí eile.

Sc.2 

